
ASO LUA, 4 IULAI 2023 

 

  Na nofoia e le Fofoga Fetalai le Nofoa i le itula e 9:34 i le taeao. 

 

Tatalo. 

 

  FOFOGA FETALAI:  Ou te faasilasila atu ua amatalia nei Taualumaga a 

le Fono Aoao Faitulafono. 

  O lea ua malama i ulugalu liaga o le faatamasoaliiga e pei o le muafetalai i 

le gataifale o Finao. Ua maleifua mai foi ma ua alaseu le tatou Maota i manu 

i lenei taeao fou. Ua tatou faafetaia pea le alofa ma le agalelei o le tatou Atua 

ua mafai ai ona tatou fesilafai mo le faaauauina o tiute ma faiva e tusa o le 

tatou valaauina.  

  Ou te faatalofa atu ai i le afio o lau Afioga i le Taitai o le Malo, lau Afioga 

i le Tamaitai Palemia, afio lau Afioga i le Sui Palemia, afifio a outou Afioga 

i Minisita o le Kapeneta, ae tainane le afifio o Afioga i Minisita Lagolago 

ma le mamalu o sui usufono uma o le Palemene. Malo le soifua manuia, 

malo le lagi e mama. 

  E faatalofa atu foi i Ofisa Sili o Pulega o Matagaluega ma Faalapotopotoga 

Tumaoti a le tatou Malo. Malo le usu i lenei taeao.  Le faafofoga tapuai mai 

a le atunuu i ou paia ma mamalu faalupelupeina, e matou te faatalofa atu i 

lenei taeao fou i lo outou lagi e mama ma le soifua manuia. Tapuai maia ma 

le manuia. 

  Le alofaiva o le Palemene i lenei aso, ia alofagia e le Atua. Manuia tele le 

usugafono i lenei taeao. 

 

 

MALELEGA MAI LE O LE AO O LE MALO 

 

Tusi Mo: 

 

 

Le Fofoga Fetalai. 

 

E tusa ai ma le Mataupu 59 o le Faavae o le Malo Tutoatasi o Samoa, ua ou 

tuuina atu nei le Maliega i le Fono Aoao Faitulafono na te iloiloina ai le 

Tulafono Tau Faaofi ua faaalia i inei: 

1. Tulafono Tau Faaofi o Teuteuga o le Tulafono o Fua Faatatau o 

Lafoga o Oloa e Gaosia i le  

Atunuu 2023. 

 

Tuuina atu i lo’u nei Lima i lenei aso 3 o Iulai 2023. 

 

 

 

 

Sainia:  Tuimalealiifano Vaaleto’a Sualauvi II 

              O LE AO O LE MALO 

 

 

TUSI FAAMAONIA O LE TULAGA FAANATINATI 

 

FAAALIGA MAI LE TAITAI O LE MAOTA 

 

E tusa ai ma le Tulafono Tumau 100(2) ua tuuina atu nei le Faaaliga i le 

Fono Aoao Faitulafono mo le iloiloina o le Tulafono Tau Faaofi ua tau ai 

lalo i lona Tulaga Faanatinati. 

 

1. Tulafono Tau Faaofi o Teuteuga o le Tulafono o Fua Faatatau o 

Lafoga o Oloa e Gaosia i le  

Atunuu 2023. 

 

Tuuina atu i lenei aso 3 o Iulai i le Tausaga 2023. 

 

 

 

 

 

 

Sainia:  Hon Fiame Naomi Mataafa 

              TAITAI O LE MAOTA. 

 

 

TULAFONO TAU FAAOFI O TEUTEUGA O LE TULAFONO O 

FUA FAATATAU O LAFOGA O OLOA E GAOSIA I LE ATUNUU 

2023 – faitauga muamua 

 

  Afioga Hon TUALA TEVAGA IOSEFO PONIFASIO (Sui Palemia, 

Minisita o Tiute ma Tupe Maua):  Lau Afioga i le Fofoga Fetalai ou te 

faatu le lafo,   Ina ia faitauina nei le Tulafono Tau Faaofi o Teuteuga o le 

Tulafono o Fua Faatatau o Lafoga o Oloa e Gaosia i le Atunuu 2023 i lona 

faitauga muamua. 

 

  Faaluaina e le Minisita mo Faatoaga ma Faiga Faiva ma le Minisita mo 

Galuega, Felauaiga ma Atinae Eseese. 

 

  Na faamaonia le lafo ma faitauina le Tulafono Tau Faaofi o Teuteuga o le 

Tulafono o Fua Faatatau o Lafoga o Oloa e Gaosia i le Atunuu 2023. 

 

 

TULAFONO TAU FAAOFI O TEUTEUGA O LE TULAFONO O 

FUA FAATATAU O LAFOGA O OLOA E GAOSIA I LE ATUNUU 

2023 - faitauga faalua 

 

  FOFOGA FETALAI:  Talu ai ua ou taulimaina le Tusi Faamaonia o le 

Tulaga Faanatinati ua maea ona sainia e le Taitai o le Maota i lenei Tulafono 

Tau Faaofi, o lea o le a sagai atu loa le Fono Aoao mo le faitauga faalua ma 

faagasolo ai lava seia faitauina faatolu. 

  Ou te tapa lau Afioga i le Minisita o le Matagaluega o Tiute ma Tupe Maua 

mo le lafo. 

 

  Afioga Hon TUALA TEVAGA IOSEFO PONIFASIO:  Lau Afioga i le 

Fofoga Fetalai ou te faatu le lafo,   Ina ia faitauina nei le Tulafono Tau Faaofi 

o Teuteuga o le Tulafono o Fua Faatatau o Lafoga o Oloa e Gaosia i le 

Atunuu 2023 i lona faitauga faalua ma ou te fia tautala faamalamalama i 

ai. 

 

  Faaluaina e le Minisita mo Faatoaga ma Faiga Faiva ma le Minisita mo 

Galuega, Felauaiga ma Atinae Eseese. 

 

  FOFOGA FETALAI:  Tulai mai lau Afioga i le Minisita o le Matagaluega 

o Tiute ma Tupe Maua mol au saunoaga faamalamalama. 

 

  Afioga Hon TUALA TEVAGA IOSEFO PONIFASIO:  Afio lau Afioga 

i le Fofoga Fetalai o le Maota, afio foi lau Afioga i le Tamaitai Palemia o 

Samoa lau Afioga Fiame Naomi Mataafa Mulinuu II. Afioga i Minisita o le 

Kapeneta ma Minisita Lagolago, afifio foi ma mamalu mai sui usufono uma 

o le Palemene. 

  Le tapuaiga mamalu i lau Afioga i Le Ao Mamalu o le Malo ma le Masiofo, 

le Sui o le Fono a Sui Tofia ma lou Faletua. 

  Le afio o le Faamasino Sili ma Faamasino o le Faamasinoga Maualuga o 

Samoa, afio o le Peresetene ma le Sui Peresetene faapea alii ma tamaitai 

Faamasino o le Faamasioga o Fanua ma Suafa o Samoa. 

  Le faafofogaaga a Samoa i tupu ma ee o le atunuu ua le gata i Samoa nei a 

o atunuu mamao.  

  Susu foi Faafeagaiga Taulagi o lo o nofo faalemalu i nuu ma afioaga eseese 

ona o le galuega a le Atua. Tainane foi o le susu mai o le mamalu o le atunuu 

o lo o fapea ona faatasi mai i le Maota i lenei taeao, aemaise foi o Ofisa Sili 

o Pulega ma Ofisa Sili Lagolago faapea foi Pulega o Matagaluega taitasi. Ia, 

e faapea foi le susu mai o le Failautusi o le Fono ma lona Sui Lagolago. 

  E faatalofa atu Samoa i lenei taeao. Malo le soifua, malo le lagi e mama. 

  Lau Afioga i le Fofoga Fetalai, e talitonu o lea ua maea ona paelago paia o 

lenei taeao, e faapea foi le paia faatafafa o le Maota o le Palemene a Samoa, 

ma o le a ou le fatialaese foi pe ou te taumafai e faasipa le auaugata, o lea ua 

taitutu’i lo tatou taeao, ua maea ona saunoa i ai lau Afioga i le Fofoga Fetalai. 

  A o outou paia foi o sa ma faigata Samoa, o le a taoto faagalu e le fati e le 

mafai ona gafataulimaina i se faamatalaga. A o lenei taeao i le alafai mai o 

le Fonousu a Samoa, o sui usufono filifilia o lo tatou atunuu ua paia 

maualuga ma mamalu ai le Maota i Tiafau nei. Ae talitonu lava le manatu, o 

paia o le Atua e laugatasia ai i tatou uma, aua o ala ia o manu ua tatou sapi 

ai ma ua tatou aulia ma le manuia lenei faatasiga. E ui lava o se faamoemoe 

sa tofa i ai lau Afioga i le Fofoga Fetalai aemaise foi lau Palemene, a o le 

agalelei o le Tapaau Sili i le Lagi ua mafai ai ona faataunuuina ma le manuia 

le Fonousu a Samoa i lenei taeao. Ia saga faatumauina pea la le maualuga o 

le viiga o le Atua, aua o Ia e ou le viiga ma mea uma lava. 

  Lau Afioga i le Fofoga Fetalai, ou te talitonu o le alofa ma le matagofie o 

le Silisiliese ua maea ona e laugaina i lenei taeao. E momoli atu ai le agaga 

o le faafetai i lau Afioga mo le galuega fai. Ae se i fai se faamatalaga e tusa 

ai ma auga o aute o le aso. 

  Ou te tulai atu i le ava ma le faaaloalo e tuuina atu lenei Tulafono Tau 

Faaofi, lea ua taatia i le Maota, o le Teuteuga o le Tulafono o le Lafoga o le 

Excise po o le Lafoga i luga o Oloa i le Tapaa. E siitia ai le lafoga o le Excise 

po o lafoga faaopoopo i luga o oloa i luga o le tau o le tapaa.  

  O le galuega lenei o le iloiloga ma le lauliliuina o le tau o tiute ma lafoga e 

le o se galuega e fou nei. O nisi o faiga faavae ma suiga e pei ona tuuina atu 

mo se faaiuga a le Palemene mamalu, o le vaega o le faamuamua a le Malo 

i le uunaia lea o polokalame ma faiga faavae e tali atu ai i le tele o le aafiaga 

o le soifua maloloina o le atunuu i lenei oloa. E le gata i lea, a o se tali atu a 

lo tatou atunuu i taumafaiga ma maliega ua sainilima i ai lo tatou Malo e 

galulue soosootauau ai ma Faalapotopotoga o le Soifua Maloloina a le 

Lalolagi po o le WHO i faiga faavae e foia ma faaitiitia ai faamai pipisi po 

o NCDs. 

  O le lafoga o le Excise, o se tasi lea o vaegatupe tele o lo o aoina e le 

Matagaluega o Tiute ma Tupe Maua i oloa e faaulufaleina mai, atoa ai ma 

oloa gaosia i Samoa nei. O le tapaa o se tasi lea o oloa o lo o faaee i ai lenei 

lafoga, ma e silia ma le $30 miliona le tupe e maua mai ai, e tusa lea ma le 

80% o le lafoga atoa o le Excise mai isi lafoga i le tausaga e tasi. O lenei 

iloiloga ua tuuina atu ai se tau o le lafoga e tusa lona aofaiga ma le 15%, ua 

faaopoopo i le lafoga o le excise ma ua vaevaeina i tausaga faaletupe e tolu 

e aofia ai ma le tausaga faaletupe lenei ua faagasolo i le tai 5% le siitaga mo 

le isi tolu tausaga. O lona uiga e amata atu i le 2020/2023 i le 2020/2024 e 

5%. O le 2024/2025 faaopoopo le isi 5%. O le 2025/2026 faaopoopo le isi 

5% ona atoa ai lea o le 15% o le siitaga ma toe faatino le isi suiga i le tausaga 

2027. 

  Na amata lenei iloiloga i le tausaga 2020/2020 ma na faamaonia e le 

Kapeneta sa i ai, i le masina o Iulai 2020/2020 le siitaga e 8% mo tausaga 

faaletupe e tolu e amata mai le aso 1 Aokuso 2020 seia oo mai i le tausaga 

2022. Ae peitai ane ona o le aafiaga o le Koviti-19 atoa ai ma nisi mafuaaga 

sa toe faaui ai i tua lenei siitaga.  

  Ona o le taua o lenei siitaga i mafuaaga e pei ona taua, ma le silasila mamao 

a le Malo i taumafaiga, aemaise ai lava i le itu o le Soifua Maloloina sa toe 

tuuina ai le iloiloga a le Matagaluega i le Kapeneta i le faaiuga o le tausaga 

2022. 

  O le silasila foi a le Matagaluega, ona o lea tatou te i ai pea i le vaitau o le 

tau uunaia o le tatou tamaoaiga ina ua tau uma atu le Koviti-19. O le ala lea 

ua siitia ai le siitaga i le 8% e pei ona i ai muamua i le 5% i le tausaga 

faaletupe e tasi, lea ua pasia e le Kapeneta. Ua maea foi ona lauliliuina ma 

faatalatalanoaina e le Kapeneta lenei siitaga, ma ua i ai lana faamaoniga e 

amata faamamaluina i le aso e saini aao ai Le Ao Mamalu o le Malo. 

  Ua maea foi ona faatino polokalame ma fonotaga sa faatalatalanoa ma 

faasoa ai, i nei suiga, aemaise lava i Faalapotopotoga o Pisinisi Tumaoti, 

atoa ai ma le falegaosi taapa o lo o i ai nei i Samoa. Ma ua i ai foi le 

faamaoniga a le Komiti o Tupe Maua, po o le National Revenue Board i tau 

o lafoga e aofia ai ma lenei siitaga. 

  Lau afioga i le Fofoga Fetalai, o suiga la nei o tau o lafoga i totonu o lenei 

teuteuga, e mafai ona aotele atu e faapea: Mo oloa uma tau tapaa ma sikareti 

sa i ai i le tau e $256.52 i le afe sikareti, e tusa lea ma le 27 sene i le sikareti 

e tasi, e afua atu i le aso e sainia e Le Ao Mamalu o le Malo lenei teuteuga 

ona siitia i le tau e $269.35, pe 27 sene foi i le sikareti e tasi, seia oo lava i 

le tau e $296.96, po o le 30 sene i le sikareti e tasi. 

  Mo oloa tau tapaa e aofia ai fili tapaa, tapaa e le i taaiina ma tapaa e 

taumafaina e aunoa ma se asu. O le tau o lo o i ai i le taimi nei e $272.12 i 

le kilo. E maea ane le tolu tausaga e faagasolo ai lenei siitaga ua siitia le tau 

i le $316.18 i le kilo. 

  O oloa tapaa e aofia ai le roll your own, o le tau o lo o i ai i le taimi nei, e 

$260.12 i le kilo, ma o le a siitia e amata atu i le $286.78 i le kilo i le tausaga 

muamua lenei, seia oo i le $316.18, i le tausaga mulimuli o lenei siitaga. 

  O lo o ua manino le taua o lenei galuega ma le iloiloga, ina ia mautinoa le 

soifua manuia ma le maloloina o le tatou atunuu. E moni lava e i ai le tupe 



752 
 

faaopoopo e silia ma le $1 miliona mai lenei siitaga. Ae talitonu le talitonu 

lo tatou Malo, o le soifua maloloina o tagata lautele o le uunaia o le atinae o 

pisinisi, aemaise o le va nonofo ai ma o tatou paaga ma faavae o le Malo, 

ma le mulimulitaia pea o aiaiga o feagaiga ua maea ona saini aao i ai lo tatou 

Malo, o nisi ia o mafuaaga taua ua talafeagai ai lenei siitaga. 

  A o se tala o le tupe maua lau Afioga i le Fofoga Fetalai mo le silafia e le 

fono. E talitonu o se avanoa foi lenei e tuuina atu ai se aotelega o tupe maua 

na aoina e lenei Matagaluega i le maea ai o le tausaga faaletupe 2022/2023. 

O le aofaiga o le tupe sa faatulaga e aoina e le Matagaluega o Tiute ma Tupe 

Maua i lena tausaga faaletupe, e $560.288 miliona. E fiafia e faailoa atu ua 

mafai ona ausia e le Matagaluega ana tupe maua, sa faatulaga mai i lena 

tausaga faaletupe, ma ua mafai ona faamauina se tupe maua. Na mafai ona 

aoina e le Matagaluega, i le tausaga faaletupe 2022/2023 e $662 miliona. O 

lona uiga e tusa ma le $102 miliona le tupe faasili, ua mafai ona aoina e lenei 

Matagaluega i lena tausaga faaletupe lea faatoa tea nei. 

  O se matatia maualuga lea ua ausia e le Matagaluega, aua o se taimi 

muamua lenei ua ausia ai le sili ma le $600 miliona tupe ua aoina, ma ua 

faamauina ai foi se tupe faasili tele o tupe maua a lo tatou Malo. 

  O le viiga o le Atua e le mafai lava ona faaitiitia. Ma le agaga o le faafetai 

tele e fia faaleoina e lenei Matagaluega i ana paaga uma, o le Malo o Pisinisi 

Tumaoti, atoa ai ma Malo mai fafo, o lo o mafai ona fesoasoani mai pea i 

galuega faatino a lo tatou Matagaluega. Le mamalu o le atunuu, o lo o totogi 

tiute ma lafoga, aemaise lenei Maota i le fautuaina pea o lenei Matagaluega 

i auala eseese e faaleleia ai la matou auaunaga, aua Samoa.  

  I le agaga fiafia tele, e momoli atu ai i lenei itula se faafetai maualuga i le 

Ofisa Sili, le Pulega ma le maave eseese o le Matagaluega o Tiute ma Tupe 

Maua ona o le galuega fita o lo o outou gapatia i aso taitasi, aua lava le aoina 

o tupe maua, mo le faatinoina o mea e fai ai lo tatou Malo o Samoa.  

  E momoli atu foi le faafetai tele i le Ofisa o le Tausi Mavaega, e faapea foi 

le Pulega o le Suetusi a le Malo, faafetai, faafetai tele.  

  O upu e masani ai, a maea o tatou faiva alofilima ona tatou faapea ane lea, 

le Atua e, o matou lava o ni auauna faatauvaa ma le le aoga a o lou lava viiga 

e toe foi atu i  lau Afio. 

  Samoa e, o le totogi o a tatou lafoga ma tiute i oloa o lo o auina mai, o lou 

sao lea i le atinaeina o le tamaoaiga o Samoa e mafai ai ona siitia le auaunaga 

ma le faasoa a lo tatou Malo, i le uunaia o le maualuga o aoaoga, faaleleia o 

auala, eletise, suavai ma isi atinae eseese i totonu o lo tatou atunuu, aemaise 

o le faatupeina o auaunaga o le saogalemu ma le soifua maloloina o o tatou 

tagata. 

  Lau Afioga i le Fofoga Fetalai, ua maea se faamatalaga. Alofagia e le Atua 

taualumaga o le Fono i le aso. Ia foai ia te oe le lototele, faasinoala le Atua i 

lau afioga aua le taitaiina o le Fono a Samoa mo se manuia a taeao. 

  Ia maua le tofa i lau afioga i le Tamaitai Palemia, ia maua pea le tomai 

faale-Atua ma le malosi o le tino, aua le feagai ai ma tiute ma faiva alofilima 

o le tauaveina o le sa o le Malo o Samoa.  

  Ia alofagia e le Atua Afioga i alii ma tamaitai Minisita o le Kapeneta i le 

feagai ai ma a outou Matagaluega, aemaise o le nafa ai ma faaiuga fai a lo 

tatou Malo, ia maua la outou tofa mai le Atua, e tusa ai ma lo outou 

valaauina. 

  A outou Afioga i Minisita Lagolago, ia faamanuia pea le Atua i lo outou 

tulai mai, i le tauaveina o la outou pitolaau taua o le faufautua ma le 

lagolagosua i lo tatou Malo.  

  Ia i lena Itu o le Maota i le afifio mai o sui usufono, sui usufono sinia o le 

Maota alii ma tamaitai sui usufono, ia maua pea la outou tofa ma le faautaga 

mai le Alii, aua tofiga ua tofia ai outou.  

  Ofisa Sili o Pulega ma sui o Pulega taitasi o le Malo, le Failautusi o le Fono 

ma lou Sui Lagolago, le mamalu o le atunuu, ua mafai ona faatasi mai i le 

Maota i lenei taeao, aemaise o lau tapuaiga mamalu Samoa. Ia faamanuia le 

Atua ae ia ola la outou auauna. Soifua. 

 

  FOFOGA FETALAI:  Ua faamalo saunoa i lau Afioga i le Sui Palemia po 

o lau afioga i le Minisita o Tiute ma Tupe Maua a lo tatou Malo. Malo 

faafetai mo le saunoaga manino, o lea foi ua malamalama mea uma, aua le 

faamoemoe o lenei Tulafono Tau Faaofi, ia malo lava faafetai. Ia malo lava 

mo le faamalamalamaina o lenei Tulafono.  

  O le taua foi lea o le tatou aso ananafi, lea na saunoa manino le tamaitai 

Ofisa Sili o Pulega aua lava ni itu o lenei Tulafono Tau Faaofi. Ma e le fou 

foi i le Maota lenei Tulafono Tau Faaofi.  

  O le mea lea, ua maea saunoa le Minisita, ua maua le avanoa mo le paia o 

le Maota. 

  Tulai mai le sui usufono mo Vaimauga 1. 

 

  Afioga SULAMANAIA FETAIAI TAUILIILI TUIVASA (Vaimauga 

1):  Masalo ae le i faia se sao o lenei itumalo lau Afioga i le Fofoga Fetalai, 

e muamua ona faatalofa ma ofo alofa atu lenei foi itumalo i lau Afioga i le 

Fofoga Fetalai. E matau lava ma le totoa lenei ua tolu i le fa vaiaso o feagai 

pea lenei Palemene ma lana Fonousu. E momoli le agaga faafetai i lau afioga 

i le faafoefoeina o le Fonousu a le atunuu. 

  O le upu a le atunuu, e iloa lava tautai matapalapala i le taimi e soua ai. Ae 

faafetai i le to’a ma le faauuga o lo o i lau afioga e faafoefoe ai le sa o le 

atunuu, aemaise le lagolagosua a le afioga i le Sui Fofoga Fetalai. 

  E momoli foi le agaga faafetai o lenei itumalo i lau Afioga i le Tamaitai 

Palemia, aemaise o le Sui Palemia ma afioga i alii ma tamatai Minisita o le 

Kapeneta, aemaise o foi o Minisita Lagolago.  

  O le vaiaso ua tuanai ma le tali manino mai foi i manaoga ma tuualalo a 

lenei Itu, ia o lea ua pasia le tatou Tala o le Tupe, ia viia le Atua. E faapena 

foi i lenei Itu, e le o i ai le Taitai o le Itu Agai, i le afifio o alii ma tamaitai 

sui usufono o le Palemene, ia faamalo i la outou auaunaga i lenei Palemene 

i lo tatou valaauina i le Palemene Lona XVII. 

  Lau Afioga i le Fofoga Fetalai, e momoli lava le agaga faafetai a lenei 

usugafono, ua maua foi le tulaga ua i ai Ekalesia ua feagai nei ma fonousu 

ma fono i totonu o si o tatou atunuu, e momoli le agaga faafetai.  

  O le usugafono foi a le Ekalesia Metotisi, ia agalelei le Atua i le afioga i le 

Taitaifono ma le laulau ma le Ekalesia, a o feagai ai outou ma le fono i lenei 

vaiaso.  

  E momoli atu foi le faafetai a lenei itumalo, i lau Afioga i le Fofoga Fetalai, 

e ala atu i le tofiaina foi o le Taitaifono a le EFKS, le Susuga ia Auotama ma 

Tamara. Ia agalelei le Atua, faafetai ua tulai mai foi se tasi foi e taitaiina le 

Ekalesia. O se tama fanau foi a lenei itumalo. E mimita ai lava le Vaimauga, 

ona o tama fanau, o le lupe faalele a si o matou nuu o Laulii, ia viia le Atua.  

  E faapena foi i le ekalesia Worship Centre, o le tala fiafia ua maua le taitai 

po o le Aposetolo e taitaia le Ekalesia. E momoli atu le agaga faafetai i le 

susuga ia Toouta ma le faletua ia Palolo. Ia agalelei le Atua i lo oulua 

valaauina aua foi lena foi tovine. E le gata i Samoa, a o le lalolagi atoa. 

  Ia le Ekalesia Katoliko, o lo o talia foi se taitai, ia agalelei le Atua ma totofi 

mai le lagi. O le taimi nei o lo o avea foi le afioga ia Pio Galumalemana e 

suitulaga i le faatalitali o se taitai. Ia agalelei le Atua, ia ma nisi o Ekalesia 

kerisiano o loo feagai ma nonomanu ma tatalo i le Atua i se manuia o le 

Palemene lenei. Ia agalelei le Atua. O la outou tatalo ma le tuuina atu o 

Samoa aemaise o Taitai i le Atua lea e manuia le Palemene ma le atunuu.  

  O le Tulafono i lenei taeao o le a oo i ai sa matou faamatalaga. Faafetai a 

lau Afioga i le Sui Palemia mo lenei Tulafono ua tuuina mai i le Palemene i 

lenei taeao. O le aso ua tuanai sa alalaga ai Matagaluega a le Malo ma 

Faalapotopotoga Tumaoti foi ma i latou uma e i lalo ua pasia le Tala o le 

Tupe. O le vaiaso lenei ua amata ona gaoioi ma aluloa le Tala o le Tupe aua 

ua pasia atu, sa tatalo ai foi le aufaigaluega ina ia vave ona pasia ae se i 

faatino isi auaunaga e le i mafai ona ausia e le Paeaiga lea po o le Tala o le 

Tupe lea la a fai o le masina lenei.  

  A o le faanoanoaga ua toe alu atu lenei Tulafono i lenei taeao o le a siitia 

lafoga i tapaa. O le mea lea sa popole ai le sui usufono o Vaimauga. E tau 

loa siitaga o lafoga, o ai e fifi ai? E fifi a i luga o ona tagata. Ia lea ua tulai 

mai le taeao lenei, lagona ai lou faanoanoa i le taimi, le timing pasia le Tala 

o le Tupe last week ae sau ma le tulaga i le taeao lenei, ua siitia le tapaa na 

o le matou tuualalo lau Afioga i le Minisita ia avatu le tuualalo a le 

Vaimauga.  

  O le isi mea e faanoanoa ai o lea faatoa aumai i le taeao lenei e pasia le Tala 

lea o le Tupe ina ia siitia ai, a o lea ua i totonu o le paketi. Ua i ai, ua pasia 

ma ua tuuina mai totonu pei o le upu a le atunuu e ta muamua le aufai ae 

mulimuli faatoa faanoi. O lea ua i totonu, ua tautuaupega ae ui i lea e faapena 

se lagona. O le tatalo lau Afioga i le Minisita ia lea ua sii nei i le 5% le excise 

tax, a o le tuualalo pe le mafai ona… 

 

  FOFOGA FETALAI:  Ia malie le sui usufono mamalu se i tuu atu le 

avanoa i le Minisita e ana le Tulafono Tau Faaofi lau Afioga i le Sui Palemia.  

 

  Afioga Hon Tuala Tevaga Iosefo Ponifasio:  Faafetai lava lau Afioga i le 

Fofoga Fetalai. Ua ou tulai atu ma le ava ona e matau atu ua faanoanoa tele 

le sui lea, atonu e avatu se faamalamalamaaga i lenei taimi ona liua lea o 

lona faanoanoa pe a maua sona malamalama i le mafuaaga ua ala ai ona 

tatou toe tauaofia ona o lenei Tulafono Tau Faaofi. E masalo e leo po se lilo 

i le tatou Maota nei ona o tulaga i le tele foi o le galuega sa feagai ai ma le 

Palemene i le la 3 vaiaso ua tea. E le natia lena tulaga aua o le isi lea Tulafono 

Tau Faaofi sa tatau ona faaofi i totonu i lea taimi, aepeitai o lea ua faaauau 

lava le tatou Fono i lenei vaiaso foi ua maea le tatou paketi. O lea lava ua e 

toe saunoa ua uma na i ai le Tala lea o le Tupe i totonu o le paketi e leai la 

se mea e toe aafia ai le tulaga o le siitaga ia ma mea faapena ua uma ona 

tapena i totonu o le paketi . O lea ua e toe saunoa ai lava o le tulaga lena ia 

pau lava le tulaga o loo agai ai le tatou Palemene i le aso, o le pasiaina lea o 

le Tulafono Tau Faaofi ua tuuina atu ai tulaga uma o fuafuaina e faatatau o 

le tupe e uiga i lenei siitaga, ua uma ona pasia e le tatou Malo, o lo o i totonu 

o le tatou paketi. Ma le faaaloalo lava lau Afioga.  

 

  FOFOGA FETALAI:  Ia e lelei foi le fesoasoani atu o le Nofoa i le sui 

usufono mamalu o lo o saunoa, leaga o mea foi ia na e saunoa ai foi i le aso 

ananafi ua uma foi ona faamalamalama atua o lea foi ua e toe saunoa. Ia 

silafia lelei o le faagasologa o galuega a le Maota, o lea lava e i ai le tatou 

api e faasolo ai le tatou galuega. O lea foi ua malele Le Ao o le Malo, o lea 

foi ua i ai le suanoaga a le Taitai o le Maota, ia ou te ofo au i le sui usufono 

mamalu. A o le uiga lena o lea tatou te faagasolo le tatou galuega aua e te 

popole faaauau lau saunoaga.  

 

  Afioga SULAMANAIA FETAIAI TAUILIILI TUIVASA:  Ia o le sui 

usufono  lenei o Vaimauga e faaaloalo tele. Faapea ita e te susu mai ma e tali 

mai lau Afioga e sese le tala a o lea e sao. O le tulaga i le siitia lea ta te fai 

atu ai maimau e pe ana amata atu i le 3%. 2023 e 3%, 2024 e 4%, 2025 e 

5%, a o le siitia i le tulaga 5%, o le agaga lena o le faanoanoaaga o lou sui. 

E tatau ona tau amatamata atu i lalo. O ai e pau i ai le tulaga lea? E pau a i 

tulaga i le atunuu e tagofia lea foi tulaga i le tapaa. O le faanoanoa lena o le 

sui usufono ae avatu pea le tuualalo. E ui a o le WHO ma tulaga o faiga 

faavae i le tatou i ai i le 75-90% e taua foi o tatou po o le 52-53 ae faapena, 

e pule a Samoa i ana ia faatinoga. O le agaga lena o le sui usufono e avatu 

ai faapena le tuualalo, pe le amata atu faapena pasene. Aua a fuafua i le 

tulaga i le tatou totogi… 

 

  Afioga Hon Tuala Tevaga Iosefo Ponifasio:  Lau Afioga i le Fofoga 

Fetalai… 

 

  FOFOGA FETALAI:  Ia e faamalie atu i le sui usufono mamalu, talu ai o 

lo o iai le avanoa o le Minisita e faasao ai foi nisi o saunoaga. Ia tulai mai 

lau Afioga i le Sui Palemia.  

 

  Afioga Hon Tuala Tevaga Iosefo Ponifasio:  Ia masalo o lea na manino 

lava i le folasaga ananei i le taeao, o le pasene sa iai le tatou tapaa i tausaga 

e 3 pe 4 ua tea e 8%, o lea ua pau nei lalo i le 5% mo le faamaninoga o le 

tulaga lea ia aua nei atugalu lau Afioga i le sui usufono mamalu o se siitaga 

fuafuaina lelei. E le o tatou alu i le 8% ma ova atu a o lea ua pau mai lalo le 

5% i le tausaga nei, le tausaga fou ia ma le tausaga i tua atu. O le tali vave 

atu lea faafetai.  

 

  FOFOGA FETALAI:  Ia tulai mai lau Afioga i le sui usufono mamalu.  

 

  Afioga SULAMANAIA FETAIAI TAUILIILI TUIVASA:  E ava tele le 

sui usufono lenei , maimau pe ana faapea sei uma lau lauga ona e tali mai 

lea. A o le agaga lena lea avatu ai amata i le 3, 4, 5. Silasila foi i le tulaga i 

le pusamoa lea na iai le tatou atunuu, sau a le pusamoa sa 40 sau a oso 80, e 

pei e faigata ona talia e tatou tagata. Ae o le agaga o lou fiafia lea ou te fai 

atu ai e amatamata atu i lalo 3, 4, 5 ona oo atu lea i le tulaga lea. Aua e le o 

po se lilo e tele a tagata e talanoa ma fai mai o Niu Sila e faapena e taugata 

atu nai lo tatou. E sese. E ala ona taugata le tapaa i Niu Sila aua e totogi e 

tele le rate a Niu Sila pe $28 i le itula. Ae a tatou? E $3 i le itula. A fuafua 

faapea o lea siitia mai le $11-$16 e fia la? E 6 itula lea o le a faigaluega ai le 

tagata lea i le totogiina o le pepa sikareti lea, e 6 itula. E pei o le agaga sa 

tau avatu ai foi le agaga, ia lea foi o le a faalavelave mai le Minisita Lagolago 

a o lea ou te fai atu pea se i uma atu pea.  

 

  FOFOGA FETALAI:  Malie leaga e tuu atu a le avanoa. O le a le 

mafuaaga o le faauilavea lau Afioga i le Minisita Lagolago?  

  Afioga Masinalupe Makesi Masinalupe (Lefaga ma Faleaseela):  

Faafetai lava mo le avanoa. E leai o lea… o saunoaga foi lea e tuulafoai, o 

le Minisita o le Sui Palemia lea sa tali atu. E pei e maua i lau saunoaga le sui 

usufono mamalu e te faatonu mai le Sui Palemia. Tau fai ma se ava.  

  FOFOGA FETALAI:  Ia malie. O le sui usufono foi o Vaimauga le isi sui 

usufono e ese lou fia faalogologo ai. Lau Afioga i le sui usufono mamalu.  

 

  Afioga Sulamanaia Fetaiai Tauilili Tuivasa:  E ava tele, e le amanaia le 

pola motu i tua.  

  O le tulaga i le popolega o le sui usufono, ona e tasi a le fale tapaa lea i inei 

i Samoa BATS, ao le aua toe alu atu ma le siitaga lenei . O le popolega nei 

tei ua alu alu faapea mai le Faletapaa, o le a tapuni ia matou ua le mafai ona 

matou gafatia ia siitaga lea o le a i ai i totonu o Samoa. Ae a silasila foi le 

tulaga o le tapaa lea ma le laiseneina, ou te masalo e $1.5 million le laisene 

lea e totogi e le fale tapaa lea i totonu o le atunuu. Lea la e pei e totogi tai 

$500 i le tausaga ina ia mafai ai ona tau tuuavanoa pea i lea foi Kamupani. 

E $500 afe i le tausaga e totogi e le faletapaa lea. O le popolega lena o le sui 

o le tasi a le fale tapaa ae o lea ua toe i ai le siitaga. A fuafua foi i le tulaga o 

lo o i ai le masalosaloga ma le taumafai pea e tuu le siitaga i luga faapea o 

le cancer, ia tulou a. Fai mai e le iloa o meaai isi mea e cancer ai, o isi mea 

fai mai e lelei le tapaa Samoa, ae le o iloa foi o le tapaa Samoa e lelei pe ana 

ula i le lausului ae taumafa i le pepa nusipepa, a o le nusipepa o la i ai le ink 

po o le isi aafiaga lena, ae ui i lea na o le tuualalo a e avatu i lena itu.  

  O le tatalo foi a lenei Itumalo i lau Afioga i le Fofoga Fetalai e ala i lau 

Afioga i le Minisita, o le tapaa Samoa lea na ou taua, maimau e pe ana i ai 

se incentive e tuu i le aufaitapaa Samoa e faagaoioi ai e le fale tapaa lea le 

faagaoioiga foi lea o le tapaa Samoa e sau lava ua i ai le faamama ma mea 

faapena ina ia mafai ona tagofia e tatou tagata, pe a ave i ai se incentive foi 

lea pe 10 tausaga e tax free ai e ala i le Matagaluega o Leipa ina ia develop 

ai pea le tapaa Samoa ma le tau auina mai fafo. 

 

  O le isi tulaga e fia tuuina atu pea i lau Afioga i le Minisita po o le Sui 

Palemia, o le tulaga lea i le tatou va ma Tutuila. E le o mafai ona auina atu 

le tapaa i Tutuila ae pei o le tuualalo ia pei o le tulaga foi lea o le tatou Atoa 

Samoa lea e fai e pei o lea mafai ona alu na o le ava malosi, ae pe le mafai 

ona alu atu ai ma le tapaa ina ia faapena ona faamanuiaina foi le fale tapaa 

e maua ai ni latou tupe maua.  

  O le vaai a lenei sui usufono i le tulaga… faataitaiga o le Fale Pia tulou, le 

Vailima ia lea ua leai nei ma tatou. O lea e pei ua agai mai fafo. Faafetai a 

isi kamupani lea Samoa ua faaauauina. O le popolega lena nei tei ua faapena 

atu a o le taumafa tapaa ma le tagofia o la e i ai lava le aitatau a le tagata na 

te faatinoina ai le fuafuaga. 

  Lau Afioga i le Fofoga Fetalai o le tulaga e fia avatu ai foi a o maua le 

avanoa le mea lea o le vaper tulou. Pei o lea ua tatou talanoa i le tapaa ae le 

se i silasila ane le Afioga i le Minisita po o iai se Tulafono e faatonutonu ai, 

leaga o tala lea ua aumai i luga o upegatafailagi ua ban foi e isi atunuu ona 

o lo o iai se vailaau i totonu tulou. 

  Na matamata foi i le isi po i le news o le teine babysitter ua tago ave le mea 

lea e faaula ai le pepe, ua faapena la ona ona ai le pepe. Ae o le uiga o le tala 

e avatu o lea e faalogologo mai foi le Minisita o le Falemai, pe i ai se 

Tulafono ina ia mafai ona vaai ai le tulaga lea, aua o lea e faasau a le vaper 

lea i totonu, o le vaper po o le a ea le tapaa lea e faapea e alu i le uila e i ai 

le asu. Ia pe le mafai ona iai aua o le maua o lea sau a i totonu ae leai se 

Tulafono e faataga ai. Ae se i silasila pe mafai ona aumai… o le popolega 

ona o lea e faafaigofie e alo ma fanau, fanau aoga ma tamaiti e oo ifo i lalo 

ona tagofia le ituaiga mea lea, pe a faapea e faigofie na ula. Ia na o se tuualalo 

o lea e afio mai le Afioga i le Minisita o le Falemai se i silasila ane po o le a 

se tulaga i le faatinoina pe o maua ai se gasegase pe leai.  

 

  Afioga Hon Valasi Luapitofanua Toogamaga Tafito Selesele:  Lau 

Afioga i le Fofoga Fetalai…  

 

  FOFOGA FETALAI:  Ia leaga o lea ua e taua le Afioga i le Minisita o le 

Soifua Maloloina, se i tulai mai lau Afioga i le Minisita o le Soifua 

Maloloina.  

 

  Afioga Hon Valasi Luapitofanua Toogamaga Tafito Selesele:  Faafetai 

mo le saunoaga manaia. O le sui lea e ese le fia faalogologo i ana tuualalo e 

i ai a le tuualalo foi e le manaia i se faalogo. Malo faafetai le sui usufono o 

Vaimauga o le sui usufono matua foi.  

  O le vaega lea o le tapaa lea e taua sa ou fesiligia lau Matagaluega o lo o i 

lalo o le Tulafono a lea o le tapaa lea, e tutusa lelei. Ia pei o le tali atu lea. O 

lo o i lalo o le Tulafono lava lea o le tapaa lea i ai nei masalo e i ai foi se 

taimi faamanino atu e le Sui Palemia. A o le agaga lena e faamanino atu ai 

ma soia e te vaavaai i TV ma e fai mai o ula ai tamaiti. Ou te iloa o ni mea e 

le o malamalama pe ua iai se pepe ua ulaina se tapaa. Ae moomia foi le 

aumai o ni faamaoniaga o na mea, nei tei ua faatu se lafo e aumai ni au 

faamaoniaga i totonu o le 48 itula. Faafetai.  

 

  FOFOGA FETALAI:  Ia tulai mai le sui mamalu e faaauau le saunoaga.  

 

  Afioga Sulamanaia Fetaiai Tauilili Tuivasa: Lau Afioga le Fofoga 

Fetalai o le sui usufono lenei e tumu i le ava. E pei ona ou fai atu o tuualalo 

ia avatu, a faapea la o lea e saoagalemu le tatou atunuu i le mea lea o le vaper 

po o le a le ituaiga sikareti ia lelei, a o le agaga a ia o le tuualalo se i silasila 

ane ina ia aua aua nei alu alu faapea o le isi tulaga lea o lo o maua ai se 

faamai po o le a le tulaga o le tulaga lea.  

  Ia lau Afioga i le Fofoga Fetalai o le tele ia o mea sa fia talanoa ai, ae pei e 

matau atu le tulaga i lenei taeao ua lava na mea. E pei o le tatalo a ia sa avatu 

ina ia faaeteete a i le tapaa. E le ula tapaa le sui ae o le uiga o lau tala, aua 

nei tatou faaaogaina le tulaga e sue ai le tamaoaiga ma le tupe maua i le mea 

o lo o i ai le aiatatau foi a isi o lo o tagofia le tapaa. Aua e le o po se lilo 

ona… A silasila foi i le tatou Tala o le Tupe lea e sau e $5 miliona e aumai o 

lea a e gafatia e ia kamupani o loo faagaoioia le… lea faapea e $31 miliona 

pe $32 o lo o aumai ai nei e Kamupani nei fai tapaa, o lea a e mafai ona latou 

totogia e o loo auina atu i fafo e gasegase.  

  O lona uiga o lea a tatou te galulue faatasi a o le popolega o lea foi o le a 

toe pau i luga o le atunuu. E le mafai ona tatou fai atu i alo ma fanau e tuu 

le tapaa, a o le taugata la lea ua i ai masalo o le vaiaso lenei po o le vaiaso 

lea o le a sui foi le faalogologo a le atunuu ua le $11 ae faapena… O fea la 

e i ai, ua abuse loa e tamaiti tagofia loa ma le isi ituaiga tapaa lena faasaina 

ma tulaga foi i le gaoi aua ua le lava le tamaoaiga faatau ai le tapaa, pe le 

faigaluega a o lea o le a manao e pepa sikareti a i le aso. O fea la e aumai ai 

le tupe lea ona o lea la siitia le tau? Ia manuia lau Afioga i le Fofoga Fetalai. 

O le a foi se tala a lenei Itumalo ua paopapa, o tuualalo lava, o tuualalo e 

avatu ina ia mafai ona tupu ifo le faamoemoe mulimuli o la e sa avatu le 

tuualalo a le Vaimauga e tuu le mea lea pe fai le mea lea ma lagolago ai, ina 

ia see lava lo tatou sa a o la e tatou te i ai uma i totonu. 

  Manuia lenei aso i lau Afioga i le Fofoga Fetalai ma le Maota.  

 

  FOFOGA FETALAI:  Malo saunoa. Ia tulai mai le sui usufono mo le Vaa 

o Fonoti. 

 

  Tofa MAUU SIAOSI PUEPUEMAI (Vaa o Fonoti):  E muamua lava 

ona faatalofa atu i lau Afioga i le Fofoga Fetalai aemaise foi o le paia 

maualuga o lenei Maota. A o le i siia le sa o le Vaa o Fonoti, ou te manatua 

lava le tala i se folauga a se tasi o auuso, o le tama e saofai i le taumua e 

faapea foi le tama e saofai i le pito i tua o le vaa. Fai mai ua alu alu le folauga 

ona fetaiai lea ma auma fafati o le atuvasa. Ona faapea lea o le tama o lo o 

saofai i le pito i luma, o le tama o lo o saofai i le pito i luma e leai sona igoa. 

Ia, ua tauvalaau i lona uso o lo o saofai mai le pito i tua, faamolemole e 

fesoasoani mai ua tali goto lo la sa, ua lagona foi le vaivai i le malolosi o 

auma fafati. O le tama la o lo o saofai i le pito i tua o lona suafa o Tulia. Ona 

faapea lea o Tulia i le tama o lo o saofai i le pito i luma, e tutusa lelei lava 

taua, ua e lagona foi le vaivai, e faapena foi lou vaivai ua i ai. Ae vaai oe, 

tapa ane ia i le tata. Ou te manatu ua faapena lenei taeao lau Afioga i le 

Fofoga Fetalai. O lea ua maea ona e tapa le tata. O ai le tata? O le agaga o le 

Atua ina ia seia faamalumalu mai ma faapalepale mai, aua foi le Fonousu o 

lea foi ua tauaofia i lenei aso. 

  O lea e momoli atu le agaga o le faafetai tele. E ui lava foi ina ua fetaiai 

tatou i le weekend ma le tele foi o faafitauli o le fesouaiga o le soifua ma le 

ola, a o lea lava ua taitai mai e le Atua lo outou soifua maualuga i le afioga 

i le Tamaitai Palemia, le Sui Palemia ma le Aiga Minisita, faapea foi Minisita 

Lagolago aemaise foi o sui usufono mamalu uma ma le paia o lenei Maota. 

  Ou te tulai atu ma le agaga faaaloalo e fia faaalia foi se lagona e le umi tele 

i le tulaga foi e pei ona folasia e le Afioga i le Sui Palemia. 

  Muamua lau Afioga i le Fofoga Fetalai, o lea ua saunoa le Minisita po o le 

Afioga foi i le Sui Palemia, e 8% le tulaga sa i ai le siitaga, e foliga mai o 

lea ua drop mai lalo le pasene. Ae sa i ai lava le naunautaiga, o le a le mea 

na le sii sao ai i luga i le 10%? Ioe. O lea e manaomia tatou tupe maua, 

aemaise o le isi lea vaega o lea e tele ai le revenue lea e ao mai, se i tau foia 

ai le fofo lea ua taatele nei, aemaise o le faamai lea o le cancer. E pei o le 

agaga tonu lava lea o lea e tulimatai e le soifua maloloina, lea foi e tele 

faalauiloa e pei ona agiga e le gata o Televise, aemaise foi o fesootaiga 

faaneionapo ma nusipepa, o le faaitiitia lea o le taumafa tapaa. 

  Na ma talanoa anapo ma se tasi o au uo fomai Initia, fai mai lona talitonuga, 

po o le a le tau maualuga e tuu i ai le tau o le tapaa ma le pia, e faatau lava e 

le atunuu, e faatau lava e tagata. Na ou fesili i ai po o le a le mafuaaga, ae 

fai mai lona talitonuga faafomai, leaga o le soifua lea ma le natura o mea. 

Ioe. A o le tulaga lea e pei e maualuga i le vaai a lenei itumalo, o le faamai 

lea o le cancer, aua pei o le isi lea aafiaga tele o le soifua o le mamalu o le 

atunuu, ae mafua mai le tapaa. O lona uiga, sa le tatau la ona pau i lalo i le 

5% ae sa tatau ona tuu i luga i le 10%. I le tulaga la ia faapisinisi, e tele le 

revenue a le tatou atunuu e maua mai le sikareti lea. A oo foi la ina tatou 

avea i fafo e pei o Tutuila, aua o le upu moni lava o Tutuila e toatele le 

mamalu o le atunuu e fiafia tele i le sikareti lea a tatou lea e fai i Vaitele, ona 

maualuga ai foi lea o le tau e ave i fafo ma siitia ai foi nai isi tupe maua mo 

le tatou atunuu. Ae se i tau taofiofia ai aemaise lava o le tupulaga o lalovaoa. 

E pei o lea lava tatou te tilotilo i tupulaga fai mai, tele le tupulaga laitiiti ua 

ou vaai ua malosi tele. E mafua mai ona o le gafatia e le tamaitiiti ona faatau 

le sikareti, ona o lea e taugofie. A o le tuualalo lena a lenei itumalo. A na tuu 

i luga i le 10% ua matua manaia lava. Aua o le isi lea mea tatou te aputiputi 

i ai, o le soifua, aemaise lava o le tele o fanau laiti. Ua vaai i ai i le tulaga 

lea e i ai le fale pizza lea a Georgies Pizza i le fogafalelua, o le pito i lalo o 

lau sitepu, e fai lava si ofo o le talavou. Ae ua mafua ona afford e tamaiti ia 

ona faatau le sikareti, ona o la e taugofie. 

  E pei o le isi lena itu e toe silasila ifo i ai lau Afioga i le Sui Palemia po o 

le Afioga foi i le Minisita. Ia pei o le agaga lena o lenei itumalo, ona e tilotilo 

foi lea i le tele o le tamaoaiga, ia o lea foi e maua e fesoasoani foi. Atonu e 

maua ai foi se isi tupe tele, e vave ai foi ona fai o matou auala i Fagaloa i le 

itu i uta. Ia ou te le iloa foi i le Afioga i le Minisita o Falemai, ia po o le a 

foi se fuafuaga i le tulaga lea, aemaise lava… aua e le na o le sikareti o aafia 

ai le soifua o le atunuu, e oof oi lava i taumafa. Ae le mafai ona tatou 

taofiofia, malosi le tatou uunai ma le faalauiloa ina ia tuuitiitia vaega ia. Ae 

leaga o le natura lava o le tagata soifua, vaeane le Maota, e taumafai lava e 

faamalie le manao.  

  Ia pei o nai manatu ia e tulai atu ai, a o le tulaga i le… maumau e pe ana 

faapea e toe sii i luga, a o lea e faalogologo atu ma le manino o lea ua toe 

pau i lalo. Ae toe taoto atu i lau Afioga i le Minisita, se i toe silasila i ai i 

vaega ia. E pei o le itu taua lena, o le vaai lava i tupulaga o lalovaoa, aemaise 

o fanau. Ia ma le faaaloalo. 

 

  Afioga Hon Tuala Tevaga Iosefo Ponifasio:  Lau Afioga i le Fofoga 

Fetalai… 

 

  FOFOGA FETALAI:  Ia, malie lau Afioga i le sui usufono mamalu, se i 

tulai mai le Afioga i le Sui Palemia. 

 

  Afioga Hon TUALA TEVAGA IOSEFO PONIFASIO:  E le o le agaga 

e faalavelave i le saunoaga matagofie a le sui usufono, ae na o sina mea lava 

e fia faasao lau Afioga. O lea o lo o tatou i ai i le siitaga, e le o pau i lalo le 

tiute o le tapaa, o lea e sii i luga i le 15%, ae o le vaevaega, e tai 5% i le 

tausaga i le isi 3 tausaga.  

  O le mea lea lau Afioga mo le faamaninoga, e le o… pau lava le mea e le 

o alu i luga i le 8% lea sa i ai… e le o faaauauina le 8% a o lea ua faaauau i 

le 5% i le tausaga mo le isi 3 tausaga. O le siitaga mo le silafia. Faafetai. 

 

  FOFOGA FETALAI:  Tulai mai lau Afioga i le sui usufono mamalu. 

 

  Tofa MAUU SIAOSI PUEPUEMAI:  Faafetai i lau Afioga i le Fofoga 

Fetalai. Ia lea la ua manino si vala sia. Ia ana tuu foi i le 20%, ia o le a le 

mea e tuu ai? Ioe. A o le taua lena, ua fofola atu se lagona, o le vaai lava i 

tupulaga, aemaise foi o fanua ua gafatia ona faatau le sikareti, aemaise lava 

o le mea lea ua toe matauina lau Afioga i le Fofoga Fetalai, o lea lava ua toe 

tatala e le faleoloa le faatau o le sikareti 1, sikareti 2, ua faigofie ai e alo ma 

fanau ona faatau ona alu loa lea lafi i tua o le fai ae ulaula ai. Ioe. E pei o le 

itu lena o lea e avatu ai se tuualalo foi i le Afioga i le Minisita po o lau Afioga 

foi i le Sui Palemia, sii sao lava i le 20% ona uma lava lea ma le case. Lava 

a tatou tupe maua e fesoasoani foi i le tamaoaiga o le tatou atunuu. Ia ae a 

faapea aua ou te talitonu… o le tulaga foi i le sikareti, ia, o la e faafofoga 

mai le Afioga i le Minisita o Falemai, leaga o lea tatou te matauina so o se 

pepa sikareti, o i ina lava e sau ai ma lona faasilasilaga taua, e te oti i le 

tapaa, e te gasegase i le tapaa. Ae le mafai ona noatia, e le mafai foi ona 

taofia, o lea lava e faatupulaia le au ulaula, e oo foi i le au taumafa ava. Ae 

pei o le agaga lena lau Afioga i le Fofoga Fetalai, ae o le faamaite foi i lenei 

taeao, ia malo faafetai, o mea lelei uma lava aua le manuia ma le alu i luma 

o le tatou Malo ma le atunuu. Faafetai mo le matou avanoa. Ia manuia foi le 

Fono i lenei taeao. 

 

  FOFOGA FETALAI:  Malo faafetai malo saunoa. Ia, se i tulai mai le sui 

usufono mamalu mai Sagaga 3, Honorable Sala.  

 

  Afioga Hon SALA FATA PINATI (Sagaga 3):  Faafetai. Faafetai i le 

avanoa, ou te faatalofa atu i lau Afioga i le Fofoga Fetalai, le Afioga i le 

Palemia faapea foi le Aiga Kapeneta ma Minisita Lagolago, aemaise foi le 

Itu Malosi o lo o agaia le faigamalo. O le agaga lava ia o le faafetai, faafetai 

i le Atua soifua ua momoli mai lo outou soifua i lenei taeao fou. Ia, e pei 

lava ona avatu foi se… pei lava o au lea ou te pesepese atu pea i le meaalofa 

a le Atua ia Samoa, ona o lo o faapea lava ona aumai le faamanuiaga i le 

suauu lea o lo o tafe i totonu o le matou afioaga, le nuu o Leauvaa. E silafia 

foi e le atunuu ma le mamalu o le Palemene, e le na o Leauvaa lea e aumai i 

ai le meaalofa, o le agaga o le Atua o Samoa lea e aumai i ai le faamanuiaga. 

E le faapea o Saina lea e aumai i ai le faamanuiaga, e le o Niu Sila po o 

Amerika Samoa. E leai o laufanua o le Malo Tutoatasi o Samoa. O Samoa. 

Faafetai i le Atua i Lana pule faasoa, faafetai o lo o manuia le atunuu. E tele 

tala e fai foi i mea ia o palota ma itu e faapea mai o le FAST, e faapea mai 

foi o le HRPP. Ae i ai lava lau mau lea e avatu e au ia, e aumai e le itumalo 

oe, e filifili mai oe e lou itumalo, o ou tagata. O oe e aumai e le atunuu, e 

lou itumalo oe. E le i aumaia oe faapea ona o au o le HRPP, o au o le FAST, 

aua foi e leai ni Tulafono faapea. A o le Tulafono a tatou e fai i le tautua, e 

fai i lau galuega e fai i aso uma. A e lelei i lou itumalo e faapea foi ona tofia 

mai oe. A 5 tausaga e te sau ai i le Nofoa e taitai mai oe e faia se leo aua le 

itumalo ae le faia ou tiute e tusa ai ma le amiotonu o le silafaga a le Atua, ia 

ona alofa atu lea. E le o ni upu e aveane ai. A o le tuualalo, aua, aua le faimea 

faapito, aua. O le agaga o le Tulafono lea e aumai, o le a le mea lea tatou te 

saili? Lona uiga o le source lava. O le a le source? O se vai? E leai. O le mea 

lava lea o lo o faapea ai le lalolagi o le atiae. O le a? O le money. Follow the 

money, follow the money. O le auala la e maua ai le tupe, fea? O le tatou le 

o e saili le tupe e maua ai le tupe? Po o le tatou o e faaaoga le tupe e toe 

maua mai ai le tupe. Aua o principles ia o mea, e te faaaoga le tupe e 

faatosina mai ai le isi anoano o isi tupe i tua atu o le tupe lea o le a e faaaoga. 

Ae i ai la le mea e tulai mai, aua o le tapaa, o le tapaa o le faitalia o le tagata. 

Ua uma ona aumai e le Atua ia i tatou le loto fuatiaifo, o lona alofa tele lena 

na aumai i le tagata soifua e fai ai lau filifiliga. Pei lava foi ona filifili le Atua 

ia i tatou uma. A e manaomia ala o le Atua e te savali i ala o le Atua, e le 

faigofie, e faigata, e faigata ala i le manuia. Ae a e manao e te malaia, saili 

ala o le malaia, e matua mafolafola ma matagofie. Aua foi e faigofie uma 

lava mea uma i le ala lea tatou te soli, soli Poloaiga na aumai ia tatou. E 10 

Poloaiga na aumai e le Atua ia Mose. Ou te le fai atu la o au o se faifeau e 

ala ai ona ou tu atu i lenei taeao, ae ou te faafetai i le agaga na aumai ai le 

Tulafono, o lea ua saili le manuia aua le atunuu. E moni, ua faatau le sikareti 

mai le pepa sikareti e 20, ua faatau taitasi, pe a ma le $2 ea i le sikareti la e 

faatau ai i tua, pe $1 ea. Aua o au ou te le ulaula, ae i ai le manatu foi lele, a 

talanoa loa ua manaia le talanoa i le afiafi ona faapea atu lea, se i tutu mai 

lava se sikareti lena se i aumai se i ou tofo. Pei e relax ai foi lele.  

  Ou te faafetaia la le tulaga lea ona o le mea moni lava lea lea e tupu a. O le 

matou nuu, ia, e silafia foi, o Gagaemauga 3, sa i ai le muagagana masani a 

le atunuu i aso ia, o Leauvaa ma le filitapaa. E moni lava. Aua i aso ia ia 

matou i Savaii ma Leauvaa, e tele le filitapaa sa fai. Ma o le molimau, o la 

e silafia lelei e Laauli aua sa i Patamea foi le latou faleoloa ma le aiga. E soo 

la Savaii o feoai ai tagata o le matou nuu e feaveai le filitapaa e faatau, e oo 

i Tutuila faatauga a matou itumalo, matou tagata. O le sailiga la o le tupe, e 

le faigofie, aua a e alu i le taavale pe a e taamilo nei i Savaii, e te faatofa i le 

aiga ae e alu ma au filitapaa ia, au sai tapaa pe 20 au sai lea o le a e alu e te 

taamilo ai. E uma le vaiaso faatoa e oo mai i le aiga. A o le a le mea e tupu 

ai? O tupe, o le tele o tupe. E faapea i aso nei. O le taugata la o le tapaa a le 

Palagi lea e taumafa nei, o le a ou taua le tapaa a le Palagi, ona ua toe 

fagufagu mai ai le manao lea, vaai le filitapaa po o le tipi tapaa e o i Leauvaa, 

e o i Leauvaa o lo o tele ai le tapaa. O le mau la a i latou o lo o faia le tapaa, 

e i ai le paelo uliuli foi lele lea sa aumai ai povi masima. E masani la a tagata 

ua le toe filia le tapaa, a ua utu la faalala, ua tipi ma aveifo teu i totonu o 

kalone ia, plastic containers foi lea. E fai mai le mau, e oo i le $2,000 pe a 

oo ina sioti le tapaa pe a tumu le kalone lea. A ua i ai le faitau a e o lo o faia 

le tapaa, e oo i le 20 i le 30 containers faapea e tutumu i mea o tipi, a. Le 

tapaa foi lea. A e tago la e faaopoopo le tupe mai le… a 30 la kalone nei ua 

tutumu ae $2,000 lea e maua mai le kalone lea e tasi, o lona uiga ua $60,000, 

$60,000 le tupe.  

  Ou te taua le vaega lea leaga e moni le tala lea ou te fai atu, ua maua ai 

taavale, maua ai faleapa, ua ave ai fanau i aoga, ma e le o gaoi foi tagata o 

le matou nuu. O le isi lea mea lelei. Aua foi e le mafai ona o e fai fua le tuaoi 

ia aua o la e tele le tupe. A o lea ou te taua o le source. A o le a la le source 

lea? Ia lea e pei ona ou taua, follow the money. E faapefea ona e maua. O 

auala la ia e avatu i luma o le atunuu a o la e faafofoga le atunuu. E tele auala 

lelei e mafai ona tatou faaaoga, a o lea e fai mai e taugata le soifuaga. E sao, 

o le matuai taugata o le soifuaga aua ua pule lava le faleoloa ia i le tau o lana 

oloa. Ia e fai mai foi, o le maketi e faapena e operate ai. A tele le oloa ua 

taugofie, a itiiti le oloa ua taugata. Ae taua le vaega lea i mea tau tupe, ona 

o le agaga tonu lava lea ou te talitonu e ao ona saili i ai tatou. Taatia ia le 

upu lea pei ona fai mai le tamaloa foi lele, pei lava ua ou faalogo soo o taua, 

vaai po o le a se mea e fai e lou Malo ia te oe, ae aua e te manatu i ni mea e 

fai e le Malo ia te oe, a o se mea e te faia mo lou Malo. Ia o le agaga lena e 

avatu ai le tuualalo i lenei taeao. Na ou sau ou te le lauga i lea vaega, e tasi 

lea vaega ou te musu ai, o le tu soo, o le sii soo. Ona i ai lea o le tala foi lele 

e fai e toeaiina, fiapoto. E a? Ia, a o lea ua savalia le 20 tausaga o talanoaina 

le tapaa lava lenei, ua leva ona fai lenei mea. A o le pasene la lea e tai 5% i 

le tolu tausaga lea e siita’i ai le tapaa, ia, e pule lava oe. E pei lava ona fai 

mai e pule lava Sitafine i le la o lona vaa. Ae fai mai foi le tamaloa Levi, “E 

pule lava oe Feterika i le tau o au pusi.” Ioe.  

  Lau Afioga i le Fofoga Fetalai, ia ou te iloa o oe le isi tagata e te fiafia i le 

tapaa, fai sou toga tapaa Samoa. O lea e tau fuafua po o le a le auala e aumai 

ai se tamaloa mai o i Cuba, e tatau ona aumai i inei e aoao mai ia tatou le 

faiga o le Cigar. Aua o lea e fai mai o le tapaa lea na aumai e Siamani ia 

tatou, na aumai i Solomona ea ma Papua Niu Kini na aumai ai le tapaa lea 

ma Amerika i Saute. O lea la na oo mai ai i inei, ae aumai e aumai i inei ia 

matou, ae taunuu mai, ia, o tama sasao lava lea e faatali atua. Na oo mai le 

Misionare o le Lotu Pope ma aumai le tapaa. Ia lena, o le manuia lena o 

tatou.  

  Ia, i le faafofogaaga a le atunuu aemaise foi le Maota nei, ia manuia lava 

lena Itu o le Maota, ia sagai ane ai o le tai i a outou Afioga i Minisita. O le 

tuualalo lava i a outou Afioga i Minisita, ia outou alolofa mai, alolofa mai i 

lenei Vaega, e le o se HRPP lea e fai atu, a o suli moni o le atunuu. Ma lou 

faaaloalo lava. 

 

  FOFOGA FETALAI:  Malo saunoa. E taua foi le feau a le Tama Matua 

foi o le Maota le Afioga ia Sala, aua e le o aafia a tatou tapaa Samoa i le 

Tulafono lea, ae taua le uunai o tatou tapaa Samoa mo le taumafa tapaa a le 

atunuu, ae malo lava faafetai mo lou sao, malo foi saunoa. 

  Ia o lea e matau atu o lea ua tulai mai le sui usufono mo Faleata 4. 

 

  Tofa ALE VENA ALE (Faleata 4):  Lau Afioga i le Fofoga Fetalai… 

Faafetai i lau Afioga i le Fofoga Fetalai mo le avanoa. Ia ua i luma o le Atua 

lenei taeao e taitaiina ai lenei Maota e lau Afioga i le Fofoga Fetalai aua foi 

le Atua ma Lona agalelei ua taitaiina mai ai le soifua manuia o lau Afioga 

aemaise sui usufono mamalu uma o lenei Maota i le afio o lau Afioga i le 

Tamaitai Palemia, Sui Palemia faapea foi le Aiga Kapeneta, Afioga i 

Minisita Lagolago. E faapea foi sui usufono mamalu uma o lenei Palemene, 

tainane foi le tapuaiga a lo tatou atunuu, aemaise i Ekalesia Kerisiano uma i 

Samoa o lo o tapuaia o tatou faiva.  

  E momoli atu le agaga faafetai i lau Afioga i le Fofoga Fetalai. O le 

Tulafono ua i lumamea nei o le Maota, pau lava le mea e faatauaina ai e lenei 

itumalo, ona e le o se Tulafono foi lea e siita’i ai taumafa o le soifua, aua e 

le taumafa tapaa uma tagata uma, aemaise le mamalu lautele o le atunuu. O 

le faatauaina lena o le Tulafono lenei.  

  O le siitaga foi ua aumai e lau Afioga i le Sui Palemia, o lea ou te tau 

vaavaai atu i le tai 5%, sa ou faapea po o le a tonu lava le agaga ua e… ae 

ou te iloa, o la e silafia lelei lava e lau Afioga ma le Matagaluega le tulaga e 

pei ona aumai ai le siitaga lea e tai tausaga ma le tai 5%, 5%, 5% lea ua oo 

atu ai le siitaga i luga i le 15%. Ma e lagolagoina e le itumalo lenei o Faleata 

4 le Tulafono ua i lumamea nei o le Maota mo le siitia o le tau o le tapaa. 

  Ia, pei o le agaga lena o lou tuualalo atu i lau Afioga. Ou te iloa foi lenei 

Tulafono e le tatau ona lauga umi ai le tatou Maota ae pasi loa le Tulafono. 

  Ae lau Afioga i le Fofoga Fetalai, ou te fia avea lenei avanoa e faamaise 

atu ai i le paia o le aiga o le itulua o Satunumafono i si ou aiga pele i Toamua 

i Faleata, aua le tuumalo o le Afioga ia Muniao, le afio o Taoa, afio foi 

Palusalue ma… e faapea foi le afioga i le Manualesagalala, e faapena foi le 

Tofa ia Vaeila ua lagia ai Tau Toamua i le afioga o Ale ma Ulu ma… Ia, 

faamaise le agaga o le Atua i le valaau paia i lo outou tina outou le fanau 

pele. Ia lototetele, o le tatou soifuaga lava e faapena lava. O lea ua momoli 

mai le feau foi aua lena vaiaso, ia tatou talasoifua ia. 

  Lau Afioga i le Fofoga Fetalai, o le sao lena o lenei itumalo. Lau Afioga i 

le Sui Palemia, e matua lagolagoina lava lau Tulafono, ma nisi lava Tulafono 

uma lava e aumai e le Ofisa o lau Afioga ma le Ofisa o Tiute e maua ai tatou 

tupe maua, we need money. Manuia tele lau Afioga i le Fofoga Fetalai ma 

le tatou Maota. Faafetai. 

 

  FOFOGA FETALAI:  Malo saunoa i lau Tofa i le Igoamatua, le sui 

usufono mamalu mai Faleata 4 mo le lagolagoina foi o le tatou Tulafono Tau 

Faaofi. 

  Talu ai o lea ua tatou taunuu i le tatou taimi malolo, o le a toe faaauau se 

tasi o sui usufono pe a tatou toe taliu mai le tatou malologa masani o le taeao.  

  Ua faataatiaese Galuega a le Fono Aoao mo lana malologa masani o le 

taeao. 

 

 

  Na faataatiaese Taualumaga a le Fono Aoao mo lana malologa masani o 

le taeao i le itula e 10:45 i le taeao ma toe faaauau i le itula e 11:17 i le 

taeao. 

 

 

  FOFOGA FETALAI:  Ou te faasilasila atu, ua toe amatalia nei 

Taualumaga a le Fono Aoao Faitulafono. Ua toe taliu mai le tatou malologa, 

e i ai le manatu ua sao i alo le tautega ma le taligasua a le paia i le Palemene, 

ua maua foi se faasiligamalosi e faaauau ai le tatou galuega. 

  E faataatiaese Galuega a le tatou Maota o lo o ua uma ona saunoa le sui 

usufono mamalu mai Faleata 4. 

  Lau Afioga i le Tamaitai Palemia, o le avanoa lenei mo lau afioga. 

  Afioga Hon FIAME NAOMI MATAAFA (Palemia):  Faafetai i  lau 

afioga i le Fofoga Fetalai, ou te manatu ua sao i alo le taliga o le sua a le 

Maota. Faafetai mo le faasiligamalosi i tapenaga a lau afioga, aemaise foi o 

le auaunaga a le Ofisa o le Fono. 

  Ou te tulai atu e fai sina faasilasilaga, e le o se lafo po o se lauga i le tatou 

Tulafono. Ae i lou tulaga faa-Taitai o le Maota, e ao pea ona avatu se manatu 

i le fuafuaina o le tatou galuega o le tatou Tulafono o lo o faagasolo nei. E 

pei ona silafia, o lo o faia i lalo o le Tulaga Faanatinati. Ma e i ai le 

faamoemoe e faamaea lava i le tatou aso faigaluega lenei. O tatou itula 

masani, tatou te malolo i le itula e 1:00.  

  Lau Afioga i le Fofoga Fetalai, po o fea lava le faagasologa o le tatou 

Tulafono, o lea lava foi e matauina i le Pepa o Galuega, o lo o i ai nisi o 

Lipoti o lo o faapea ona manaomia le faagasolo. A talafeagai lava ma le tatou 

taimi, ona tatou see atu lea i ai, i le tatou lipoti. 

  Ae ou te manatu le paia o le Maota, ua faaaaogagase foi a outou afioga i  

lena vaiaso sa tatou feagai ai ma le tatou Tala o le Tupe ae o le faamoemoe 

lena e faasilasila atu ai, ma faalatalata atu foi i o outou finagalo, e fua i ai le 

tatou galuega i lenei aso. Ia soifua ma ia manuia. 

 

  FOFOGA FETALAI:  Ia malo saunoa i lau Afioga i le Taitai o le Maota, 

lau Afioga i le Tamaitai Palemia. Ia atonu o lea ua faafofoga ma le manino 

le paia o le tatou Maota, o le tatou toe aso Fono lenei. E i ai foi le manatu 

maualuga i le tatou Tulafono, ia e fua mai foi i ai le tatou galuega, tatou te 

malolo lava i le tatou taimi masani o le 1:00.  

  A o le agaga lena e pei ona saunoa le Taitai o le Maota, ua tolu foi vaiaso o 

faaaaogagase a outou afioga i le tele o galuega, malo lava galulue. Ia o le 

fua lena o lea ua fua ai le tatou galuega i lenei aso. Ma le agaga faaaloalo. 

  Ia o lo o maua le avanoa o se tasi o sui usufono mamalu.  

  Ia tulai mai le sui usufono o Aleipata Itupa i Luga, ona sosoo ai lea ma sui 

usufono tamaitai mai… 

 

  Afioga FUAAVA SULUIMALO AMATAGA (Aleipata Itupa i Luga):  

Faafetai i  lau Afioga i le Fofoga Fetalai. O lea ua saunoa le Tamaitai Palemia 

e momoli le agaga faafetai, aua o lea ua matuifau le palegaauau a lau afioga 

ma le mamalu o le Maota. Ia faafetai mo tapenaga, aemaise foi le Failautusi 

ma le aufaigaluega o le Fono. 

  Ae ona o le tulaga pei ona i ai le lafo e pei ona saunoa i ai le Tamaitai 

Palemia, o le a taumafai lenei itumalo e faatopetope atu se manatu vaivai e 

tusa ai foi ma le Tulafono Tau Faaofi ua i lumamea. 

  Lau afioga, o le tulaga taua i lenei Tulafono, ona o lea e i ai tulaga foi lea 

ua siitia le tulaga i le tiute. Ae o le mea taua i lenei itumalo, o lo o tatala lava 

le avanoa i le vaega lea o le aiatatau, le rights o le tagata e taumafa ai le tapaa 

e pei ona faataua i lalo o le tatou faavae. Ae i ai se matou tuualalo, ona o lo 

o i ai le tulaga lea o le uunaia lea o le faaitiitia o faamai le pipisi lea e aafia 

mai i le tapaa e pei o le cancer.  

  Ona o nisi o aafiaga, ona o lo o tele lava faamaumauga mai le Ofisa o le 

Soifua Maloloina, e pei ona i ai foi i luga o televise ma upegatafailagi. 

Maumau e pe ana faapea o le filifiliga a le tagata lea e taumafa i le tapaa e 

aafia ai lava na o ia, ae o lo o i ai le tulaga foi lele, o le aafia ma e, e le o 

taumafa tapaa, i le passive foi lele…o lea e pei ona i ai. O le asu lava o lea e 

aumai i le tapaa, o lo o faapena ona manavaina e isi foi e le o taumafa ai i le 

tapaa. Ae ou te iloa, lea na ala ai ona fai foi isi a tatou Tulafono i Paeaiga ua 

tuanai e puipui ai i latou nei e le o taumafa tapaa, vaeane lava nisi foi o le 

Maota o lo o faapea ona taumafa tapaa, i le tulaga i totonu o nofoaga faitele, 

aemaise o faletalimalo, o faleaiga, o pasi ma taxi ona o aafiaga ia. Ae o le 

aiatatau lava a le tagata ma lona faitalia, o lo o i ai pea le tulaga lea o le tuu 

lea o le tapaa po o le taumafa pea o le tapaa. O le mea sili o lo o i ai lava le 

tulaga lea o le choice a le tagata.  

  Ae o se matou tuualalo, ina ia uunaia pea le tulaga lea o le puipuia o le 

tulaga tau soifua maloloina. Aua ou te iloa o lea ua i ai nisi o faamaumauga, 

i le tulaga o le tupe maua mai i le tapaa ma le tupe faaalu mo togafitiga, 

aemaise lava o le agai atu lea i fafo, mo nisi foi ua i ai gasegase tuga ua le 

mafai ona togafitia i inei i Samoa ma o se tulaga e subsidies ai le tulaga lea. 

  E i ai la le manatu o lenei itumalo, e manaia pe ana faapea tatou te agai i 

luga i se isi fuainumera e i luga atu. E pei ona saunoa foi nisi o sui usufono, 

ae o lea ua tatou amata i le 5%. Ae ana tatou agai i le 8% po o le 10% ma 

agai atu ai i luga, aua o lea na maua foi ananafi, o tatou le isi atunuu, pitosili 

ona maualalo le tau o le tapaa i le region lea a tatou i le Pasefika ma Niu Sila 

ma Ausetalia. Aua pei o le mea la e i ai Ausetalia pei a e $50 i le pepa sikareti. 

Ae pei o nai mea ia foi lele, ona tuu ai lava lea i le faitalia o le tagata a vaai 

atu lava ua tau fai si mamafa i lona ia tamaoaiga i le seleni na te maua ona 

fai lea o lana filifiliga pe faaauau. Tuuaia le tulaga o le aafiaga o le soifuaga, 

pe tatau loa ona tuu le tapaa, o i ai aafiaga ma tulaga faapea. Ae ou te iloa o 

se tulaga lea a faapea e siisii atu i luga i le 8%, faasolo atu agai i luga le 

siitaga ou te iloa o le a maua ai se fesoasoani mai le tupe maua o le tapaa e 

taumafai e subsidize ai ia togafitiga, ma tatou gasegase ia e agai i fafo, ona 

o aafiaga lava ia.  

  O le isi tulaga, e auai foi lenei itumalo i le tulaga o le toe taumafai o le tatou 

tapaa lea, o le tatou local. O le local produce lea o le tatou lava tapaa, le 

filitapaa ma le tipi ma tulaga ia sa i ai. O lea e maua faapea e le o maua le 

quality. Ona ou te iloa lava e le i ai nisi o tatou na taumafai i lea foi atinae, 

commercialize foi lele i se ituaiga quality e tatau ona i ai. Aua e pei o le tele 

foi o tulaga ia, e taumafai ai foi i nisi o mea ae a tatou taumafai lava e faatupu 

ma ola lea atinae lea o le tapaa.  

  Aua e tasi lenei itumalo sa tele le tapaa sa sau ai i le vaitaimi ia. Ou te 

matauina lava le vaega o le 1970 faaauau mai i le 1980 a o aoga i tua o matou 

mea ia sa fai, aemaise lava le matou nuu lea o Lalomanu. O i sa tele ina sau 

ai le fili tapaa faatau mai i o matou nuu tuaoi. A o le matou nuu, e pei o le 

malosiaga lava o le fagusea. E matou te agai i Lalomanu e faatau i ai le 

fagusea. O le toatele o alo foi ma fanau o Lalomanu, e agai mai e faatau mai 

filitapaa ma mea ia. Sa i ai lava filitapaa i faatoaga tapaa i lo matou nuu, ae 

sa le tele. 

  Ae ou te iloa o se tulaga foi e ono autilotilo i ai itumalo aemaise foi o si o 

matou itumalo, ia  faaaoga i ai le tatou poloketi a le itumalo. Aua e pei o le 

mea lea e tupu i le taimi lenei, ua agai foi e gagau le vao e tulei le tatou talo, 

ae o lo o fai foi ma fili ia meaituaolo. Ae ou te iloa o le tapaa, atonu ou te 

iloa e le faatamaia ma faaleaga e meaituaolo. Ou te iloa foi la o le a… ne i 

te i ua alu alu foi, vaai atu ua fia ulaula foi ia meaituaolo ia, ma satia ai ia 

tatou faatoaga tapaa.  

  Ae o se mea taua le faamati’e ma faatupu ai foi nisi o atinae e toomaga i ai 

lo tatou atunuu, e tauala atu i itumalo taitasi. Aua o le mau lea ou te iloa e 

au, i vaitaimi na, sa tele faatoaga tapaa sa faafetauai ai lava i tua, a o isi foi 

sa agai mai i le maketi i na vaitaimi. 

  Ae o tulaga na o lea e pei e avatu ai… o se alagatupe talafeagai foi, pe a 

faapea tatou te taumafai loa. Aua o lea ua i ai le SROS, e taumafai e test ai 

a tatou tapaa ia, local produce, po o le a le ituaiga quality lea e manaomia. 

Atonu o lea ua toe maua i a tatou le raw material, po o le lau tapaa lava lea 

e i inei faaaoga lava lea e le BAT, e manufacture ai le tapaa, o lea la ua i ai 

ma le isi seleni. Ae ou te iloa o le taimi lenei, o lea e aumai raw materials i 

fafo, ona aumai lea e package e tatou i inei.  

  Ou te iloa e le tele se tatou… ae ou te iloa e tele atu se mea faasili, pe a 

faapea e produce lava e tatou le lau tapaa, ona toe package ma tulaga 

faapena, ma faatau atu. Ae o le tulaga lava ia i le faamuamua, e pei ona 

aumai le agaga o le Tulafono, e faafetai atu ai i le Afioga i le Sui Palemia po 

o le Minisita foi o Tupe Maua ma Tiute, aemaise foi o le Ofisa Sili o Pulega 

ma le latou Matagaluega, i le tapenaga o lea tulaga. Ona o le faamuamua, ia 

i ai se Samoa soifua maloloina. Ia faaitiitia maitaga e maua mai i le tapaa, a 

o le faitalia, o lo o i ai lava le puipuiga o le tatou Faavae o le loto fuatia ifo 

o le tagata lava ia, e tuu ai le tapaa, pe faaauau ai pea. 

  E pei o se manatu puupuu lea o lenei itumalo, e tusa ai ma le tatou Tulafono. 

Faafetai. 

 

  FOFOGA FETALAI:  Malo faafetai. O le avanoa lenei o le sui usufono 

tamaitai mo Alataua Sisifo. 

 

  Afioga ALIIMALEMANU MOTI MOMOEMAUSU ALOFA TUUAU 

(Sui Usufono Tamaitai - Alataua Sisifo):  E faafetai mo le avanoa, ou te 

tulai atu ma le faaaloalo, se i fai foi se sao o lenei usugafono i le Tulafono. 

O lea ua maua i le sui usufono faatoa uma atu ona saunoa, i nisi o mataupu 

sa fia talanoa ai. Ae ui i lea o le a faaaoga le taimi, ona o lea e utiuti foi le 

tatou taimi i lenei aso. 

  O le faataua i lenei sui usufono o le soifua maloloina. E le taua tupe maua 

mai i le siiina o le tatou tax, lafoga, ae taua le soifua maloloina. Aua a oo loa 

ina puipuia ma faaitiitia le soifua maloloina, a oo loa i mataupu faapea, po o 

a lava mataupu ma Tulafono e aumai, e lagolagoina lava e le atunuu leaga o 

le soifua maloloina o le ola lena ma le manuia o le atunuu, pe a soifua 

maloloina o tatou tagata. O lea foi tatou te matau i le tele foi o vaegatupe o 

le tatou Tala o le Tupe lea ua pasia, o lo o alu lava ona o le soifua maloloina. 

O le taua lena o le Tulafono lenei, leaga e talitonu o atunuu uma lava o le 

lalolagi o le fofo lea, autasi uma lava atunuu o le lalolagi, o le fofo lea e 

faaitiitia ai le faaaogaina o le tapaa, o le sii i luga o lafoga, po o le effective, 

most effective ways, o le siitia lea o le tau o le tapaa e ala i le excise tax.  

  O aafiaga la, e pei ona maua i nisi o sui usufono, e pito aafia lava i latou o 

nisi e vaivai o latou tamaoaiga ia faapea foi le tupulaga talavou. Ona i ai lea 

o le manatu, e pei ona maua i se tasi o sui usufono, o le aiatatau lea a le 

tagata, e iloa le mea e tatau ona fai, ma le mea e le tatau ona faia. O le uiga 

la o se tala e tau avatu, o lona uiga, o le a tele ina foi e o le a le gafatia le tau 

o le tapaa, le tatou tapaa lea Samoa, o lea e tau avatu ai se manatu. O lea e 

afio mai le Afioga i le Minisita o Faatoaga, pe a, ae taumafai loa e aoao 

faatasi mai lea aufaifaatoaga tapaa ina ia mafai ona regulate, pe mafai foi 

ona fai se Tulafono ina ia mafai ai ona fai tau o a latou foi faaeleeleaga lea 

e maua ai foi a latou tupe. 

  E tai pei lava o le tulaga i le ava, ua tele ina faaitiitia i nuu i tua le taumafa 

i pia, ae ua toe foi lava i le tatou ava lea e toto. E pei e faapena se auga o se 

manatu, ia toe foi loa i le tatou tapaa lea e faatau, pe a toatele le 

aufaifaatoaga, o lea ua i ai le SROS e ave agai i ai. Pe le mafai foi ona maketi 

i fafo le raw material po o a foi nisi faiga e mafai ona fai ina ia toe mafai ai 

ona maua mai mai e isi product lea e mananao ai le sikareti. A o le auga atoa 

o se tala o le lagolagoina o le Tulafono, ona o le puipuiga o le soifua 

maloloina ina ia faaitiitia ai e o loo gasegase aua e avea le taugata e sao e 

aafia lo latou tamaoaiga, ae o le fofo lea a le lalolagi atoa mo so o se atunuu. 

Manuia le Fono.  

 

  FOFOGA FETALAI:  Malo saunoa lau Afioga i le sui usufono mamalu 

mai Alataua i Sisifo. Ia se i tulai mai lau Afioga i le Minisita o Faatoaga.  

 

  Susuga Hon Laauli Leuatea Polaitaivao Fosi (Minisita mo Faatoaga 

ma Faiga Faiva):  Lau Afioga i le Fofoga Fetalai sa manatu lava e le 

faalavelave i le saunoaga a le sui usufono mamalu ona o lea e aafia mai ai le 

tasi o tatou oloa ua leva na soifua mai ai o le tapaa Samoa. O le 2007 na 

valaaulia faapitoa mai ai se malaga mai le kamupani sikareti lea a le South 

American Tobacco sa valaaulia faapitoa mai ai le Minisita o Faatoaga i lena 

vaitau le uso ia Taua Kitiona, ae na ma malaga ai la na valaau mai ai le Malo 

ou te sau ma te o ma Taua Kitiona i le malaga lea. Sa matou o ai lea i le 

suesuega tonu lea e saunoa i ai le Afioga ia Aliimalemanu. Ua uma ona fai 

le suesuega atoa lava i le tatou tapaa Samoa. O la e taatia uma faamaumauga 

o lena suesuega tele na fai. Pau a le mea na matou o ai, na matou o se i 

molimau le kamupani lea na aumai po o se kamupani moi, po o ni tagata foi 

ia e omai na o na saunoa mai ae le moi. Na ma o ai laia ma le Afioga i le 

Minisita o Faatoaga lena vaitau ma se tasi o sui mamalu o le Maota. Na 

matou o i Switzerland matou o i Cuba matou o i South America i le mea tonu 

a lea e i ai le kamupani tele lea e tau o le South American Tobacco ma matou 

matamata ai i le tele o lea foi atinae mo tupe maua a se atunuu. A o le mea 

la na talia le omai a Kamupani lea i lena vaitaimi ona fai mai e le aumaia se 

raw material mai fafo ae faaaoga loa tatou tapaa Samoa. Ma o le tulaga lena 

na matuai saili lelei ai faamaumauga na matou o matou omai ma le tala atoa 

o lea fale tapaa, ua talia aloaia e moni investors na omai ma ua tatau loa ona 

fai.  

  Ae na matua malosi le finau a le Health i lena taimi ma le WHO na le 

faataunuuina ai. A o le mau lava ia lau Afioga i le Fofoga Fetalai, o lea e i 

inei i Samoa le isi oloa a tatou tatou te nonofo ma tatou, o lea foi e faaaoga 

e tatau. E feoloolo lona aafiaga i le soifua maloloina o le tatou tapaa Samoa. 

E leai se nicotine lea e aafia ai le soifua maloloina o le tagata. E le aiaina 

lava le aiatatau o lea ua tatou talanoa , ae a tatou taunuu loa la i le itu tau 

tupe maua ma faatoaga , e tele le aoga ma le tamaliiaga o le tatou tapaa 

Samoa pea faapea o le tulaga lena e tatau ona tatou tilotilo iai I le isi itu, e 

le fou e leai a se atunuu o se Itumalo po o se Nuu o Samoa e le i ai. Na ou 

ola mai foi au ia o le mea foi lea sa saili ai lou pili i Falelatai. E lalaga e le 

tina o lou Tina ona aumai lea faasavali i le auala. Ae o le tatou lau tapaa lau 

Afioga i le Fofoga Fetalai, its one of the best. O le mau lena a le au fale 

sikaleti lea na matou o ai ma molimauina, o lea e i inei Samoa le isi product 

e tatou te le i commercializing ae faafetai mo le faatupu manatu, se i tatou 

mataitu pea po o le tupe po o le soifua maloloina. Ma le agaga faaaloalo.  

 

  FOFOGA FETALAI:  Malo saunoa lau Afioga i le Minisita o Faatoaga 

ma Faiga Faiva. Ia o le avanoa lenei o Safata 1. 

 

  Afioga LEAANA RONNIE POSINI (Safata 1): Faafetai tele i lau Afioga 

i le Fofoga Fetalai. E fia faaali foi se manatu o lenei Itumalo e ala i le 

Tulafono ua luma o le Palemene nei. E momoli le agaga faafetai tele le 

Afioga i le Minisita e ana le Tulafono ma ua taatia nei i totonu o le tatou 

Maota lenei. Ae muamua le taua o le Tulafono lenei o le soifua maloloina, 

lea ua silafia uma e le tatou atunuu aafiaga o le mea lea o le tapaa. Ua matua 

tele a le faamai o gasegase ogaoga o maua i le tulaga o le tapaa, e taua la ia 

te au le tatou Soifua Maloloina e taua la le tatou talitonu e ala i le Tulafono 

lenei.  

  E i ai foi nai isi itu e tau autilotilo iai e ala i le Tulafono lea ua faataoto mai 

ona o le tau puipuia o le taumafa tapaa o le tatou atunuu e tau faaitiitia e ala 

i le sii i luga o a tatou lafoga ia. Ae o le tau autilo foi le isi itu i tulaga o le 

tatou tamaoaiga o le tatou atunuu, o i ina foi e fua i ai. Ae ou te talitonu foi 

o le mea lea o le tatou faigamalo e latou te ofoina le auaunaga i le atunuu i 

le atunuu, tatou o le service providers i totonu o le tatou atunuu. O a uma ia 

faafitauli tulaga o gasegase ma tulaga faapena , o le tatou Malo e tulai mai a 

o le aiatatau foi o tatou tagata e le tatau ona tatou aveesea le aiatatau a o 

tatou tagata. Aua e pei foi ona saunoa nisi e ola faatasi le saito ma le titania 

faapena le soifuaga o loo tatou soifua ai. 

  A o lau la lea matau i le tulaga lea i le tupe maua lea maua mai le faletupe 

lea o le fale tapaa lea fai mai e $32 miliona le tupe lea e maua mai. Ae a ou 

vaai atu i le tupe lea e faaagaaga e le tatou Malo e ave ai ia tagata gasegase 

i fafo e 16 miliona. Ae ou te iloa ma lou talitonuga o le $16 miliona lea o lea 

e ave ai ma tagata e le ulaula tapaa. E i ai lava lou talitonuga tele foi ia o 

gasegase e le ulaula tapaa ae gasegase foi. 

 

  O lea i lau lea matau o lea faatupe uma a le faletapaa ia le tupe lea e ave ai 

o tatou tagata gasegase i fafo. O lona uiga o lae totoe foi le isi $10 ma ona 

tupu miliona o lo o fai ai ia atinae o le tatou Malo. I lou lea talitonuga e tele 

le sao foi o lenei fale tapaa. O lou tau manumanuga afai e tapuni le fale tapaa 

lea, ia e tatau ona tilotilo taua le tatou Faigamalo, sue se isi tupe e faapaleni 

ai ia tupe ia o lea lusi atu ai le faletapaa lea. Aua e talitonu o lea ua tatou iloa 

ma talitonu e tele le sao o lea a o lea ua tatou iloa e afaina ai le soifua 

maloloina. Ae o lea tele lona sao i le itu o le soifua maloloina, tele lona sao 

i le tatou Faigamalo o si o matou lea tuualalo atu. Ma le agaga faafetai.  

 

  FOFOGA FETALAI:  Malo faafetai. Ia se i tulai mai le sui usufono mo 

Falelatai ma Samatau.  

 

  Afioga LUPEMATASILA GALUMALEMANA TOLOGATA TOGIA 

TILE LEI’A (Falelatai ma Samatau):  Faafetai i lau Afioga i le Fofoga 

Fetalai mo le avanoa. E manatu o le a faatopetope atu se manatu o lenei 

itumalo. Ae le i fai atua se manatu e muamua ona faafeiloai atu i lau Afioga 

i le Aloalii lau Afioga Fepuleai o le Taitaifono o le matou Komiti o le 

Infrastructure, ua loaloa foi aso tatou te le o mafuta ona o le apuluotofaga o 

lau Afioga ae malo le onosai. 

  Ona ou oo mai lea i le Tulafono, e matau atu o lenei Tulafono e pei ona 

manino i le saunoaga a le Afioga i le Minisita, po o le Afioga foi i le Sui 

Palemia e lua a mafuaaga tetele o lenei Tulafono. O le vaega muamua o le 

faatauaina o le Soifua Maloloina, a o le vaega lona lua o se auala e maua ai 

tupe maua a le tatou Malo e faatupe ai le paketi. 

  Ae i lau vaai i lenei Tulafono e pei e faailoga tagata le Tulafono, pei ua 

tatou tusitusilima ia i latou e taumafa tapaa. Ae o lea foi a e manino nisi o 

saunoaga a lenei Maota, atonu e iai nisi taimi tatou te manatu ua tatau ona 

tapuni le faletapaa, ae le mafai ona tatou faia lena mea ona o le tulaga o loo 

iai le WTO i fefaatauaiga a le lalolagi e tuusaunoa ai i le filifiliga saoloto a 

le tagata. Ae pei o le matau atu o le 15% e le o se mea laititi o se fuainumera 

tele. E pei ona maua i nisi saunoaga e $32 miliona o loo maua mai i le excise 

tax lea i le tausaga a o lea e ova ma le miliona e ono maua mai i le siitaga 

lea la fai nei. Ae na saunoa manino foi le Faatonusili i le aso ananafi o Samoa 

e pito sili ona maualalo pasene o loo charge i luga o le tapaa pe 55 %, e fua 

i isi atunuu o le lalolagi ma tatou motu tuaoi ua oo i luga i le 70-75%. 

  A o le matau la a lenei Itumalo a maea ona faatino le 15% lea i le tolu 

tausaga lenei, ia ua tatou tulaga tutusa ma isi atunuu o le lalolagi i le 70%. 

E le o se fuainumera laititi la, ma o le faaeteetega foi o lenei Itumalo a oo 

ina taugata le tapaa, e ono tulai mai nisi o solituafono i tua atu o le tau o le 

tapaa. E ona alu i luga le solitulafono o le gaoi. Aua e tasi lea itu e lilifa i ai 

le tagata pe afai na te le gafatia le tau o le tapaa o le a i ai. Ae pei o nai isi na 

mea e tatau ona silasila mamao i ai le Malo i aafiaga o le siitaga lea la fai 

nei.  

  O lea foi e saunoa nisi o sui usufono mamalu, o le fofo lea o le faafitauli i 

atunuu i fafo ae o lea a ou te nofonofo ma ou tuufesili, a o le a se fofo a tatou 

a ia. O le a se fofo a Samoa i le faafitauli lenei o le tapaa. A o lea foi e silafia 

uma a o Samoa o le atunuu kerisiano, o le atunuu e faavae i le Atua. E le o 

se fofo lea o Samoa i le mataupu lea o le tapaa, o le tatou toe vaavaai i le itu 

faakerisiano e mafai ona fesoasoani mai lotu.  

  Ia o lea e i ai nisi o Ekalesia faafetai o lo o latou faasaina le taumafa tapaa, 

tele lo latou sao i le faafitauli lea tatou te galulue ai ae maumau pe a faapea 

e mafai ona fesoasoani mai foi nisi o Ekalesia e aafia i le ola faaleagaga. E 

pei e masani i le itu faalegaga e le fosia e se isi se isi e talia le faaolataga. O 

le filifiliga saoloto lena a le tagata ae maimau pe ana tatou vaavaai i se auala 

faapena e mafai ai ona fofo le faafiauli lenei. O le vaavaai lena a lenei 

Itumalo e pei ua tatou tusitusilima ia i latou lea taumafa tapaa pe tagofia foi 

le tapaa a o lea foi a e manino i nisi o tusi o le Tusi Paia, e le o mea e alu 

totonu e leaga ai ao le mea e sau i fafo ioe.  

  Ae pei o nai faatupu manatu lena e tuu atu i le Malo e vaavaai pea iai. Ae 

taua le Tulafono aua e le faapea ua fai atu se tala ona o le faigamalo a le 

FAST ae ana tulai mai foi se isi Faigamalo o le mea foi lea e tilotilo iai leaga 

o le auala lea e saili ai tupe e faatupe ai le paketi. Ia na pau lea o se fesoasoani 

a lenei Itumalo. Ia manuia tele le talanoaina o lenei Tulafono.  

  FOFOGA FETALAI:  Malo faafetai. Se i tulai mai le sui usufono mo 

Siumu.  

 

  Tofa Hon TUUU ANASII LEOTA (Siumu):  Faafetai lau Afioga i le 

Fofoga Fetalai. O le tatou Tulafono lenei o lo o i ai se tulaga faanatinati, o 

le a taumafai foi e fanatinati atu se manatu o lenei Itumalo. Lau Afioga e i ai 

lava le talitonuga o lo o taumafai lava le Malo i vaega uma nei ina ia 

fesoasoani mai le atunuu atoa i lenei Tulafono lau Afioga o lo o faapena ona 

manatu ai le Matagaluega foi e faasolosolo agai luga le siitaga o tiute ma 

lafoga o le sikareti lava lea.  

  Ou te talitonu lau Afioga e lua a mea malolosi lea e aumai i i i le mea lea o 

le naunautaiga lea o le Matagaluega ma le Malo. Muamua o le soifua 

maloloina, taumafai mai le Malo ina ia taofiofia i latou o lo o fiafia taumafa 

tapaa. O le fesoasoani lea a le Malo i le Tulafono lea e aumai. E moni lava 

o le aiatatau, ae le o le agaga lea ina ia aumai e taofiofi ai le taumafa tapaa. 

Aua lau Afioga, ua i ai nisi o e taulalata mai ia te au, sa malaga faatasi ai e 

ave i le falemai. Na ou fesili muamua lava i le fomai, e te taumafa tapaa? Ia 

lau Afioga pei a o le mea lena ou te talitonu lava, o le tele o faafitauli ma 

mai nei, gasegase nei o le tapaa. E le gata o i latou e taumamafa i le tapaa, 

ia a o latou foi e aafia i le asu lea e alu atu i le tapaa.  

  O lea e i ai foi Tulafono nei o lo o tatou taumafai i ai e faailoga le mea e 

taumamafa ai tapaa. Ia a o lea lava e vaavaai atu lava, e le o usitaia foi. O 

lea lava e faapena ona faaaoga i totonu o pasi, ma le tele o taavale.  

  Lau Afioga, e pei foi la, e fautua atu foi i le Minisita o Leoleo i le tatou 

galuega lea. Ia taumafai ona faamalosia, o le a le isi ituaiga faiga e taofiofia 

ai. E leaga, aua o le toatele lava o tagata e le taumamafa, ia ae aafia. O le 

faamai lea ua aupito toatele lava, o le lung cancer, i le mafua mai i le mea 

lea lau Afioga. O le mea muamua lea, o le soifua maloloina lava e faataua i 

lenei mea ua aumai e le Malo.  

  O lona lua o tupe maua, e taua foi lava la le tupe maua lea e siitia ai i luga. 

O lea ua mautinoa, o Samoa lea e pito pau ai lava le tau o le sikaleti. E i ai 

aiga mai fafo ua valaau mai, a malaga atu, e pei o le oso lea, e avatu sikaleti 

e taugofie, ua taugata tele i fafo. O le mea lea ua tatou iloa ai lau Afioga, ua 

matua ta sii i luga e atunuu i fafo, o le manumanu i o latou tagata. 

  Atonu foi e pei o le tupe, ae o le soifua maloloina lau Afioga. O le mea foi 

la lea i le tatou Kamupani Sikareti, o le matua tele lava o kupe a kamupani 

nei. Ae lau Afioga ua i ai lava latou ua gasegase i le sikaleti, e sue kamupani. 

O le tetele ia o tupe e totogi e Kamupani Sikareti nei ia i latou nei e le au fai 

sikaleki. E pei e moni a le agaga ia, tatou te manumanu foi i ai, ae tatou te 

sailiili lava i le vaega o le soifua maloloina o tatou tagata.  

  O le mea lena lau Afioga ua ou tulai atu ai, e lagolago le Tulafono. Faafetai 

mo lou avanoa. 

  FOFOGA FETALAI:  Malo saunoa. Faafetai.  

  Ia se i tulai mai le sui usufono mo Salega 1. Lau Afioga i le Minisita 

Lagolago. 

 

  Afioga FEPULEAI FAASAVALU FAIMATA SUA (Salega 1):  E 

faafetai atu i lau Afioga i le Fofoga Fetalai, ua maua foi se avanoa o lenei 

usugafono. E faaali ai foi se manatu, poo se lagona i lenei Tulafono. Ia ae 

faafeiloai atu i lau Afioga i le Tamaitai Palemia, ma le Sui Palemia, ma lau 

Kapeneta. Aemaise foi i le saofaiga mamalu a Minisita Lagolago. E faapea 

foi i le la Itu, i le afio mai o le Taitai o le Itu Agai aemaise foi o sui usufono 

uma o le Maota Fono i lenei aso.  

  Ia e talu ai o le taimi muamua lea faatoa oo mai i le Fonotaga, sa feagai foi 

ma mai o le tino. E faafetai foi i le Palemene ma le Afioga i le Fofoga Fetalai, 

mo le amanaia ma le manatua ane o lenei siiga gasegase ma le siigamai i 

tatalo i aso faisoo.  

  Ia mo le faafofogaaga a si ou itumalo, e momoli le agaga faafetai i lau 

tapuaiga. O lea ua manuia foi ma maua le malosi o le tino, e faaauau ai le 

galuega poo le valaauina o lo outou tofi i le Nofoa o Salega 1, i totonu o le 

Maota Fono. Le tapuaiga a lou itumalo, ia viia le Atua i lau tapuaiga.  

  E fia ui atu foi i le usugafono a le Ekalesia Metotisi i le laulau a le 

Koneferenisi ma le nofo-a-sea, aemaise o Matagaluega taitasi. Aemaise foi 

o le Ekalesia Worship Centre i Samoa ma le lalolagi atoa.  

  Ia talu ai ona e le i i ai se lauga a Salega 1, i le Tala o le Tupe ae e le avea 

la lenei taeao, o  le a fai atu ai ni manaoga. O lea o le a faapepa atu ia outou 

afioga i Minisita ia se tatalo a Salega 1, leaga o le Tulafono ua talanoaina.  

  Ae faaali se manatu o Salega 1 i le Tulafono, ae foliga mai o le aotelega o 

leneiTtulafono ona o le siitiaina o le tau o oloa, tulaga o le tapaa. E mai lava 

i le tulaga o le tau aoaoina, e tasi lea fili numera tasi o lou nei sui usufono. 

O le tulaga o se tagata e ulaula i totonu o se fale, o se pasi poo se nofoaga 

faitele. E leaga ou te le tagofia le mea lea o le tapaa.  

  Ae peitai o lea ua siitia, ae ou te vaai lava e pei ona molimau i nisi o sui 

usufono, le tulaga lea o le aiatatau o le tagata, e taumafa ai le tapaa, ia o lana 

lea aiatatau. Ae na ou iloa i aso ia sa lua tala lima tala i le tapaa, a o lea ua 

maualuga e le foi a le tagata taumafa i lea foi ituaiga oloa. Ia o le tulaga la 

lea ua aumai ai ua siitia, o le tulaga tau soifua maloloina. Ae po o le lava le 

tau tatou te avea ai le tapaa, e le foi ai le tagata e taumafaina le oloa lea. E 

leaga o le manaoga fai soo i aso fai soo o le tino aemaise lava e ua masani 

ai.  

  E uma loa tulou, e uma loa ona taumafa sana taumafataga meaai, ia taumafa 

loa le tapaa pei e koma i ai se galuega. O le ala lena pe tatou te agai lava i se 

tau maualuga. E talitonu lenei itumalo e le faamalieina ai le tulaga o le tagata 

e taumafa i le oloa lea, e manao pea, e manao pea, e manao pea.  

  Ae eseese la ituaiga tagata ulaula tulou, o le isi e nofonofo a… ia ua ulaula 

mai lana uo,.. ia ua ula si ana tapaa, e pei e faapena. Ae leai la se agaga o le 

itumalo lenei e faitio i le tagata ulaula leaga o lona ia lea aiatatau ma lona ia 

lea manaoga.  

  Ae o tulaga o le siitia ou te faapea atu, e lagolago e lenei itumalo le siitaga. 

Aua ana faapea sei tuu pea i le 8 pasene, lea na saunoa ai lau Afioga le 

Minisita e  matua tele lava le taua.  A o lea ua e toe faasau te isi, ia malo le 

tofa mamao. E lagolagoina e lenei itumalo le Tulafono, e matua faamalosia. 

E le gata o le soifua maloloina, ae e i ai foi lava lona taga i tua, ia mo le tupe 

faaopoopo mo le tulaga tau le atinaeina o Samoa.  

  A o se fautuaga lau afioga le Minisita e ona le Tulafono, pe le i ai se isi 

vaega o le Tulafono, e faamalosia ai le vaega o le ulaula i nofoaga faitele. O 

lo o tupu pea le mea lea faamolemole lau afioga. O le uafu, nofoaga faitele. 

luga o pasi  e pei e le o amanaia  e tagata lautele. E pe toe faamalosia ma le 

vaega lea, leaga e aafia ai ma matou lea e le ulaula, i le asu o le tapaa a le 

ulaula, ia ma foliga lea e pei o la matou te ulaula. Ae matou te le o iloaina le 

oloa lea. 

  O le tulaga lea e momoli ai le agaga faafetai i lau Afioga i le Fofoga Fetalai 

mo le avanoa. Ia manuia foi le usugafono i lenei aso. Ia manuia foi le 

tapuaiga a lou itumalo ma aiga. Ia agalelei mai le Atua i lenei aso. Soifua ma 

ia manuia. 

 

  FOFOGA FETALAI:  Malo faafetai mo le saunoaga. O lea ua matau 

atu… Ia se i tulai mai le sui usufono mo Satupaitea. 

 

  Afioga Hon LAUTAFI FIO SELAFI PURCELL (Satupaitea):  E 

faafetai atu i  lau Afioga i le Fofog Fetalai mo le avanoa. E faatalofa atu i le 

paia o le tatou Maota nei, i le Afioga i le Palemia ma le Sui Palemia, lau 

Afioga i le Fofoga Fetalai, Minisita o le Kapeneta ma le nofo a Minisita 

Lagolago faapenei foi lenei Itu i sui usufono uma. 

  E vave lava se manatu o Satupaitea. O le mataupu lenei e le o se mataupu 

fou. Ou te lagona e tulai mai lava lea Faigamalo, tulai mai le tulaga lea, o 

saunoaga lava ma tala nei e fai. Na ou nofonofo lava ananafi i le tatou pre-

sitting ma ou faalogologo foi i saunoaga ma lafoga. Ia o saunoaga foi nei ma 

lafoga sa fai foi i le matou foi vaitau i le taimi lea e silasila atu ai i le 2020. 

Sa talanoaina ai foi le mea lenei, i le siitaga o le excise tax o le tapaa. E le o 

se mataupu e faigofie lona tali, e le faigofie, e le mafai foi ona faapumoomoo 

se tali e ave i le mataupu lenei, e leaga e tele lava le aafiaga. E tele lava le 

aafiaga o le atunuu, o tagata o le atunuu i le mataupu lenei. E leai lava se 

atunuu e manao e gasegase ona tagata, e leai lava se atunuu faapena. O le 

matafaioi lava lena a le Malo ia, o le taumafai i le mea e gata ai le mafai, ina 

ia aveese tagata mai le tulaga ma mea e aafia ai lo latou soifua maloloina e 

pei o le tapaa.  

  E faigofie lava ona tatou faapea, ia tapuni loa ia fale tapaa, aua le toe 

aumaia ni tapaa, ae tilotilo foi la i le aafiaga. E tolu mea ia e aafia i i, o le 

tamaoaiga, soifua maloloina, aiatatau a le tagata, o mea na e tolu o lea e 

finau i totonu o le Tulafono lenei. O le tulaga i le tupe maua, e pei ona saunoa 

nisi o sui usufono, o tupe ia e maua mai, le $30 miliona lea e maua mai i le 

excise, o lea e faaaoga foi i le soifua maloloina, e maua ai le soifua maloloina 

i le toatele o isi tagata. E le faapea la e le aoga le tupe lea e maua mai, o la e 

aoga foi, e atiae ai isi auaunaga faale-soifua maloloina, aoaoga, o tulaga uma 

faapena.  

  E tatou te tilotilo i tulaga na, tatou tilotilo i le tamaoaiga o le atunuu o maua 

mai. E toatele foi tagata o lo o faigaluega i totonu o fale nei. Na talanoaina i 

le taimi lea sa i ai le isi fale tapaa lea na faatu, o lea ua ou faalogo ua le o toe 

tatala. Sa toatele foi tagata sa faigaluega ai, e tasi foi la lena mea e tatau ona 

tilotilo i ai. Pe a fai e oo ni tulaga faapea, i le faaiuga faapea,e  taofi loa, o le 

faigata ia. E silasila foi, e i ai lava le auala e maua mai ai e le tagata le tapaa. 

Sa ave le tatou talosaga i le taimi o le tatou ofi atu i le WTO ina ua faasea 

Amerika ua le faataua e tatou le siusiupipi.  

  Ae talosaga lava Samoa ona o le toatele o tagata e maua i faamai le pipisi, 

ona o meataumafa nei e tele le gao lea, e lavea ai le siusiupipi. Na faataga 

mai lava e le WTO le exception lena a tatou, Samoa. O lea na faasa ai ona 

toe faatau ia le siusiupipi, se i tulou. O le a le mea na oo i ai? Na fiu lava e 

fai Tulafono, ae ta te alu atu i le auala, o la e tu mai le laupapa o le BBQ, o 

le siusiupipi, o le fasimamoe, o le… o fea la le mea e oo mai ai mea na? E 

aumai i auala faasolitulafono. A manao lava le tagata e taunuu mai mea ia, e 

i ai lava le latou auala e fai ai. Where there is a will there is a way, e faapena 

foi la le tapaa.  

  E tatou te fiu e tuu i luga le tau, e i ai lava tagata e mafai lava ona afford 

ina tamaoaiga, e faatau ai lava le tapaa. E pau le mea e mafai e tatou le 

Palemene ma sui usufono, tuu i ai, ae tatou faia pea ni auala, ina ia faigata 

ai lava i tagata ona maua le mea lea. Discourage them, so that they don’t get 

easy access i se mea faaletonu lea e aafia ai.  

  Aua a tatou o loa faapea na o le sikaleti lea, e pei ua tatou unfairly target le 

sikareti, aua e le faapea na o le sikareti o lea e mamai ai tagata lau afioga. 

Afai loa o le a fai le tulaga lea, toe tilotilo foi lea e tapuni le falepia, tapuni 

fale avamalosi lea, aua o le mea foi lena e mamai ai tagata.  

  Ia taofi meaai, o a meaai uma ia lea e tele ai le gao, ia taofi. Ia taofi apainu, 

measuamalie. Ia silasila la i le tele o le mea o le a oo i ai. O lea na ou fai atu 

ai, o le mataupu lenei, e tele lava lona aafiaga. And we need to think laterally 

i se faaiuga e fai. O lo o i ai tatou committments i lalo o le WHO, WTO, o 

lou talitonuga lou sui usufono, ia meet a tatou commitments na.  

  O le minimum tatou te faia i lea tausaga ma lea tausaga, ina ia tulai mai ai 

pea, o lo o taumafai lava lo tatou atunuu, ina ia foia le faafitauli lea. Ae aua 

le soona sii foi i luga,…e iu ina faapea le fale tapaa ua leai se aoga, ua leai 

se polofiti e maua. Ona ua le toe faatau e tagata ia le tapaa, ona tele foi lea o 

le isi aafiaga. 

  O le mataupu lenei ou  te faatusaina i le pelu lau afioga, e lua itu e maai 

uma, douple edge sword. E po o fea lava le itu e te alu i ai, e i ai le itu leaga, 

e i ai foi le itu lelei, le mataupu lenei.  

  Ae ou te faafetai i le Afioga i le Minisita. Ou te lagolagoina e au le auala 

lea e fai incremental increase i le excise tax. E alu alu lava oo i le taimi ua 

amata lava on ai ai le tagata ia ua le mafai lava e ia ona faatau le pepa sikareti, 

ona fai lea o le isi option taugofie la e i ai nei a tatou e fesoasoani foi ina i o 

tatou faifaatoaga tapaa, faatau le tipi. Ou te le fai atu a mea e lelei le tipi, 

leai, leaga o le lautapaa lava ia, e i ai lava le vailaau i totonu. O le mea lena 

lea e ala ai ona faapena, e addictive ai le tagata i le ulaula, le mea lea o le 

nicotine. So o se ituaiga mea lava po o fea e toto ai le tapaa, o le lau o le 

tapaa e maua ai le mea lea i totonu. A o le tele lava o isi vailaau e tuu i ai i 

le process ina o le sikareti, ia lena pei ua tele ai le aafiaga. Ae tasi lena tulaga 

atonu pei ona saunoa nisi, tatou tilotilo i ai, e tamaoaiga ai nai aiga vaivai. 

Ae ou te lagolagoina le tatou approach lea e i ai, siisii malie pea i luga le 

tatou excise tax, e le gata e maua mai ai tatou seleni aua le atinae o le atunuu, 

ae o lo o fai pea le tatou tiute, fai pea le tatou tiute ina ia taumafai i se auala 

ina ia discourage ai tagata mai le taumafa pea o le tapaa. O lea foi na i ai 

tulafono, tatou tulafono, aua le ulaula i nofoaga faitele. Faafetai lava o lea 

ou te vaai atu i le Televise, o lea lava e sau ai nai faasilasilaga na. Ae pei ua 

repetitive tele, pei ua fai soo foi, e pei ua le ano atu foi i ai. A o la e manaia 

o la e fagufagu mai pea e sa, a o le faatinoga foi, o ai la e faatinoa? O ai e 

police ina le mea lea? O ai e o i tagata ia e faasala po o le a le tulaga e fai i 

ai. E pei o le tasi lena… na o le fai o le Tulafono pei foi o isi Tulafono na ou 

talanoa muamua ai, ae le mafai ona implement, pe police. O lea foi sa i ai le 

Tulafono e sa ona faatau i tamaiti e i lalo o le 18 tausaga. Ia, ou te le iloa po 

o mamalu pea, sa ona faatau taitasi sikareti, ona o le taumafaiga la lea ina ia 

faafaigata, make it difficult for people to access and smoke cigarette. O le 

taumafaiga na o le tatou galuega lena e tatau ona fai. A o le faatinoga la, ia 

ou te le iloa o la e vaai atu lava tagata pei lava e leai se isi ia amata foi ona 

toe faatau atu ma tulaga faapena, ia ma lose ai lava le impact o le tatou 

taumafaiga lenei.  

  Ae faafetai i lau Afioga i le Minisita mo le Tulafono, o lo o lagolagoina e 

lenei itumalo le auala le auala o lo o fai ai le Tulafono e siisii ai i luga le tau 

o le sikareti. Ma lou faaaloalo lau Afioga i le Fofoga Fetalai. 

 

  FOFOGA FETALAI:  Malo faafetai. Se i tulai mai lau Afioga i le Minisita 

o Galuega, Felauaiga ma Atinae Eseese. 

 

  Tofa Hon Olo Fiti Afoa Vaai (Minisita mo Galuega, Felauaiga ma 

Atinae Eseese):  Lau Afioga i le Fofoga Fetalai, o si mea puupuu lava lea o 

se mea e fia faasao atu i le saunoaga a le Afioga i le sui usufono, ne i te i ua 

avesese ou te talitonu lava o la e sao lona mafaufau i le aumaiga. O le mea 

lea e faapea mai i le pipi lea e fai ai papakiu i le auala faapea e 

faasolitulafono. Ou te iloa lava e le o le agaga tonu lena o le saunoaga a le 

Afioga i le sui usufono, ona o la e fai lava pemita i le aumaiga o pipi foi nei 

e fai ai latou pisinisi i le tulaga lena. Masalo o la e… ne i te i ua avesese foi 

e le media le saunoaga a le Afioga i le sui usufono.  

  A o le agaga tonu lava ia i lau tau matau atu, o le sefega o tupe a le tatou 

Malo i lau lena tau matau atu i le Tulafono. Ona o le tele lava o mai po o 

gasegase ia e agai atu i le tatou Kapeneta, e matautia, e tai $10 miliona pe 

tai $20 miliona i le… O lea la e sefesefe ai le mea lea o le cancer ma tulaga 

faapena. E tutusa lelei lava ma mea o faguinu foi nei sa tatou taofia foi lena 

mea.  

  Ae pei o lou tulai atu lena leaga o lea ou te tau faalogologo atu o le 

suegatupe le mea lea e fai a le Malo e fai ai le paketi lea e fai. E le sao lena 

tala. Ma le faaaloalo. 

 

  FOFOGA FETALAI:  Ia, se i tulai mai le sui usufono mo Satupaitea. 

 

  Afioga Hon Lautafi Fio Selafi Purcell:  Lau Afioga i le Fofoga Fetalai, o 

lea ou te talanoa i le taimi na matua faasa ai lava le siusiupipi i Samoa, le 

taimi lea na tatou ofi atu ai i le WHO fai loa le tatou talosaga, ia na matua 

faasa lava. Ae te i la ua toe faataga faapea o tagata foi ia faipisinisi e aumai 

pe tai fia ea latou katuni mea ia o siusiupipi. O le uiga o lau tala, sa matua 

faasa lava. Ae te i foi ua… O le faiga lava lea o tatou Tulafono foi lea pei o 

lea na ou talanoa ai, e amata lava i le amataga o mamalu ma faamalosia foi. 

Ia ona te i lava lea pei ua faapeapea atu lava ma te i lava foi ua ulaula solo 

tagata i nofoaga faitele, totonu o pasi. Ia, o tulaga na e tatau lava ona tatou 

tilotilo i ai, ia mamalu mai lava i le taimi e… seiavagana ua faapea mai le 

Malo ua faataga le mea lea ona faataga lea. Ou te le o fai atu a mea o le au 

fai papakiu sa solitulafono. Afai na aumai lava i lalo o le faiga fou lea e 

aumai e tai 5 ea pusa sa faataga mai, ia o le auala sao lena. Ae ou te le iloa 

po o ai lea e faatusa i ai le saunoaga a le Minisita lea e faapea o le suegatupe. 

O lea na ou fai atu, o le mataupu lenei, e lua lava itu, o le itu lelei ma le itu 

faale-lelei. So o se itu lava e te oso mai ai. Ae afai e tatou te naunau i le 

soifua maloloina, ia, ae i ai foi le auala o i ina e sau ai tupe e fai ai atinae a 

le tatou atunuu. E le o fai atu lava se isi i se paketi ma ni tulaga faapena, pe 

afai o au lea e te fai mai i ai talu mai lau saunoaga. Ae ou te le i taua lava se 

tulaga faapena. E sao lava le mafaufau ma le manatu o Satupaitea. Faafetai 

i lau Afioga… 

 

  FOFOGA FETALAI:  Malo faafetai. Atonu o lea ua manino le 

faamalamalamaga a le sui usufono. Tulai mai le Minisita o Galuega Tetele. 

  Tofa Hon Olo Fiti Afoa Vaai:  Lau Afioga i le Fofoga Fetalai, e faamalulu 

atu i le sui usufono matua o le tatou Palemene, ona o le tulaga lava lea, se e 

i ai lava le faalele i ai foi le matau, leaga masalo po ua ono ea saunoaga a 

lena Itu o lo o faapea mai e aoga le mea lea e sue ai le tupe e faatupe ai le 

paketi. O le ala lena o lou fai atu, o lea e faalautele atu, ae le o lau Afioga. O 

lena e lavea ai foi ma lau Afioga ae faafetai. 

 

  FOFOGA FETALAI:  Ia, o lea ua manino lea tulaga. Se i tulai mai le sui 

usufono mo Aana Alofi 2. 

 

  Afioga AIONO TILE GAFA (Aana Alofi 2):  Faafetai tele i lau Afioga i 

le Fofoag Fetalai i le avanoa, e le tele foi sau… Sa mulimuli lava ma le agaga 

faafetai i le folasaga malamalama ma le faamalamalamaga o le Tulafono e 

le Afioga i le Minisita e tele lava ina manino. Ae fia faaleo lava se agaga 

faafetai ma le lagolago atu i le Tulafono e pei ona tuuina mai. E loloto lava 

le mafaufauga i mea faapea aua o le lalolagi lenei o lo o tatou soifua ma ola 

ai, o le lalolagi ma le olaga o filifiliga. E tatou te filifili i le mea e manuia ai 

ma le mea e le manuia ai. Tatou te filifili foi i le mea tatou te mamai ai ma 

le mea tatou te malolosi ai ma soifua maloloina ai. 

  Lau Afioga i le Fofoga Fetalai, e tau le Tulafono lenei toe oso ou lagona 

leaga na valaau ai le Atua i si ou uso matua sa faifeau i Amerika la e o lo o 

lagomau ai. Sa alu atu i inei i Samoa na valaauina e le Ekalesia e le i taumafa 

tapaa, ae na oo loa i o ua amata loa ona tagofia, maliu ia lava i le cancer. 

  O tulaga ia ta te faaleo ai le agaga faafetai i lenei Tulafono lau Afioga i le 

Minisita. Aua tatou te manatu i le isi, tatou te manatu foi i le isi itu. O le 

vaega tatou te ola saoloto ai ma maloloina ai, ma le tulaga foi tatou te pagatia 

ai, pe a aafia tatou i faamai. 

  A o le mea moni lava ia i le agaga, o le meaalofa lea a le Atua na aumai ia 

i tatou tatou te filifili ai, tatou te le faitio i e o lo o latou faaaogaina ma 

taumafaina tapaa, ae tatou te mafaufau foi i le isi ona itu, e pei ona faatulai 

mai aua le taumafaiga ina ia faaitiitia ma maua ai tupe a le tatou Malo. Ioe. 

E pei o le agaga faafetai lena i lenei Tulafono, tatou te le mafai lava ona toe 

fai i ai se galuega e faapea e matua faamalosia loa le tuu leaga a oo ina i ai 

le mea foi lea ua addict le tagata i le taumafa tapaa ma le inupia, e leai e le 

mafai ona toe tuua, e le mafai ona toe alo ai. 

  O le mea foi faapea e tuu se i lagona lava ua leai se tupe ma le… ia lea ua 

tatou vaai i ai, e tasi le sikareti ae toatolu, toafa tagata e taumafaina aua foi 

ua le mafai ona aveesea. Ae pei o le tulaga lena e lagona ai le agaga faafetai 

ina ia faifaimalie ai. O lea foi na maua i lau saunoaga lau Afioga i le Minisita, 

sa taumafai i le 8%, a o lea ua tatou o e amata mai le 5% i le tolu tausaga. 

  Ia, tatou talosia ia i le Atua, a o le filifiliga lava ia e pei ona ou talanoa atu, 

o lea lava e ia i tatou, tatou te vaai foi i le galuega a le Matagaluega o le 



780 
 

Soifua Maloloina ia i le taumafaiga o lapataiga ma… ina ia fai se fofo aua 

le tulai mai o faamai. A o le tulaga lena, ioe. E i ai le upu foi lea e i le Tusi 

Paia, tatou te faapili le namu ae folo atoa le kamela tulou. Ioe. Tatou te fiu 

lava e… ae o lava isi e faamaopo ma taumafai e faatino pea.  

  Lau Afioga i le Fofoga Fetalai, e lagolago atu i le Tulafono ma le agaga 

faafetai. Manuia le Fono. 

 

  Afioga MAGELE SEKATI FIAUI (Faasaleleaga 2):  Lau Afioga i le 

Fofoga Fetalai, pe maua se avanoa. 

 

  FOFOGA FETALAI:  Malo faafetai. Ia, tulai mai le sui usufono mo 

Faasaleleaga 2. 

 

  Afioga MAGELE SEKATI FIAUI:  Faafetai atu i lau Afioga i le Fofoga 

Fetalai, e tele le taua foi o lenei Tulafono, o le ala foi lea o le mafaufau pea 

e avatu se manatu aua le taua o lenei Tulafono. Ma e tatou te le mafai ona 

faamalieina tagata uma ma o latou manaoga. Tatou te fiu foi e faapaleni le 

tulaga o le tupe maua ma le soifua maloloina ma aiatatau a tagata, e le mafai 

lava ona maua se paleni. Ae ao lava ona tatou tilotilo i se itu se tasi ma 

faasolosolo mai ai e ave i ai le faamuamua mai lea taimi i lea taimi.  

  O le tulai atu la e lagolagoina le Tulafono i tulaga ua i ai le siitaga foi mo 

le tapaa, aua e i ai le manatu o le siitia o le tau o lea foi oloa, o le a faaitiitia 

ai le consumption ia po o lona faaaogaina i totonu o le atunuu. O le faaitiitia 

o lona faaaogaina, ia o le fesoasoani foi lena i le soifua maloloina o tatou 

tagata. O lona uiga, it works both ways tatou te tilotilo faapena i ai. Ae mo 

lenei taimi i le Tulafono ma lona taatiaga, e lagolagoina i le tulaga o le 

atiaeina foi o le tatou atunuu, aua o seleni lava ia e maua mai tupe maua nei, 

ia lea foi e toe faaaoga mo i latou foi e maua i gasegase ma tulaga faapena. 

  Lau Afioga i le Fofoga Fetalai e toe faaopoopo atu ai lava i le tulaga lea pei 

foi ona ou taua talu ai lea foi na saunoa i ai nisi o sui usufono i le isi sikareti 

ua i totonu foi o le tatou atunuu, le tulaga lea o le vape po o le E-cigarette. 

Ia na ona tautaulemau i le Afioga i le Minisita masalo foi o faafofoga le 

Minisita o le Soifua Maloloina ina ia i ai se teuteuga o le Tulafono o le Tapaa 

e regulate ai le faaaogaina o lea foi tapaa i totonu o le tatou atunuu.  

  O se tasi o itu foi lele e mafaufau i ai i le tulaga lava lea o le tapaa, tasi lea 

mafuaaga e matauina o lo o tutupu ai faafitauli i totonu o aiga, o le tulaga 

lava lea o le tapaa. Atonu e taua le tulaga o le siitia o le tau o lea foi oloa, ae 

o le a… atonu e faatiitia ai nisi foi tulaga o lona faaaogaina aemaise o nisi o 

faafitauli i totonu o aiga. Ae pei foi ona saunoa nisi o sui usufono, e i ai lava 

foi tulaga tatou te tilotilo i ai mo le agai atu i luma atu, pe a alu alu ae i ai 

nisi foi o faafitauli e ono tulai mai, ae manatu o lo o i ai lava le tofa ma le 

faautaga i le Kapeneta aua ia tulaga faapea. 

  Ae lagolagoina e lenei itumalo le tulaga o le tatou Tulafono. Ma le 

faaaloalo. Faafetai. 

 

  Afioga Masinalupe Makesi Masinalupe (Lefaga ma Faleaseela):  Lau 

Afioga i le Fofoga Fetalai… 

 

  FOFOGA FETALAI:  Ia, le sui usufono mo Lefaga ma Faleaseela, o lau 

Minisita e ana le Tulafono.  

 

  Afioga Masinalupe Makesi Masinalupe:  E sao lelei lau Afioga. 

 

  FOFOGA FETALAI:  Ia tulai mai. 

 

  Afioga MASINALUPE MAKESI MASINALUPE:  E tulai foi e 

faaleoina se manatu foi o le matou itumalo e tusa ai foi o lenei Tulafono 

taua. 

  E muamua ona momoli le faafetai i le Afioga foi i le Minisita aemaise foi 

o le Ofisa Sili o Pulega ma le Matagaluega o Tupe Maua, o lea ua maua ua 

matua tele le faasiliga, aemaise o le faagaoioiga foi o atinae ma… aemaise 

o si o tatou atunuu. E momoli tele ai le faafetai. O le lona lea o au faafetai 

ma momoli le faamalo i se tasi foi o tamalii foi o le matou Itumalo tama 

fanau a lenei Itumalo o Muaautau Raie Fui Silipa lea ua tofia e avea ma 

Faauluuluga o le tatou Faletupe o Atinae. O le agaga lea e momoli ai le 

faafetai a o le faamanuiaga ia e tulai mai e tauave ou tiute i luga o le tulaga 

o le faamaoni aua le tautuaina o si o tatou atunuu. 

  Ona oo lea o sau faamatalaga i le tulaga e pei ona i ai le Tulafono o le Tapaa 

e aoga uma a mea uma. E aoga le tupe e aoga le tamaoaiga e aoga mea uma 

lava mo le taumafaiga o le tatou atunuu.  

 

  Afioga Sulamanaia Fetaiai Tauiliili Tuivasa: Lau Afioga i le Fofoga 

Fetalai pe maua se avanoa.  

 

  FOFOGA FETALAI:  Onosai toeititi uma le saunoaga a le Sui Minisita 

Lagolago e lagolago le tatou Tulafono.  

 

  Afioga Sulamanaia Fetaiai Tauiliili Tuivasa:  Ia e pei o le mea lena lea 

fia tulai atu ai lau Afioga. O laua e ana le Tulafono. A matau i le saunoaga a 

le tamaitai Palemia o lea e tau tulitamoe le tatou taimi ae pei e lagona a le 

faanoanoa o laua a lea e toe faaali a lona ia finagalo i le laua Tulafono. E le 

logomalie i le Maota lenei aemaise e ava tele le sui usufono mamalu i le 

Minisita e ana le Tulafono.  

  FOFOGA FETALAI:  Ia e le mafai foi ona tuua. E moni a o le tulaga Faa-

Minisita Lagolago ae le mafai ona tuua Itumalo. O le mea lea onosai mai le 

sui o lea o le a faamaea mai le saunoaga ale Minisita Lagolago.  

 

  Afioga MASINALUPE MAKESI MASINALUPE:  Ou te manatu o le 

sui lea e manao e sui lou tulaga, so o se taimi a e oso a ia leai se eseesega o 

le ituaiga sui usufono lea ma le isi matai o le matou Nuu, so o se mea a e fai 

e oso oso, ae mulimuli ane ua fula le gutu tulou.  

  O le mea lea e maua e ituaiga sui usufono faapea o le leua ifo a oso i mea 

uma oso i mea uma… 

 

  FOFOGA FETALAI:  Ia malie ia le sui usufono mamalu e faaauau le 

saunoaga o lea ua faagasolo.  

 

  Afioga Sulamanaia Fetaiai Tauiliili Tuivasa:  E lagona ai la le faanoanoa 

i le sui lea taaalo mai le tino a o lea taaalo atu le sui usufono mo Vaimauga 

leaga e malamalama i Tulafono Tumau o le ala lea o lea e talanoa atu ai.  

 

  FOFOGA FETALAI:  Ia malilie ia lua finagalo o lea ua tapuai Samoa ae 

lua talanoa o le mea lea malilie ia. 

 

  Afioga MASINALUPE MAKESI MASINALUPE:  Ia e faamalulu atu i 

lau Afioga i le Fofoga Fetalai, e pei ona maua mai e ui o au o le Sui Minisita 

ae leaga o au na tofi mai e le matou Itumalo e ao ina e silafia le tulaga lea. 

Ae se i faaauau atu ia na o nai sailiiliga mulimuli sa faatinoina i tulaga e pei 

ona i ai lenei Tulafono.  

  A o lau fautuaga, e lagolagoina e lenei Itumalo le Tulafono ae ou te tatalo 

foi i nisi o le matou Palemene i le Kapeneta o loo faapea ona taumafa tapaa. 

Ia alolofa o le fautuaga tuu ma le tou gasegase. Pau lea o le agaga la e manao 

ai tagata ia feitai ia saga ula pea ma ula pea ona tupu ai lea o le gasegase ia 

outou. Ae ia maua lo outou malosi aua le faatinoina ma afai foi ua i ai se 

fautuaga o le fautaga o le alofa, e avatu e tuutuu atu i outou autafa. Ia manuia 

le Fonousu a le tatou atunuu, manuia lau Afioga i le Fofoga Fetalai.  

 

  FOFOGA FETALAI:  Faafetai. Ou te matau atu se e tagatasi a outou 

finagalo. E i ai foi le manatu o le Nofoa o lea lava e matau ma le totoa e leai 

o lea lava e tele a le lagolagoina o le Tulafono. A o le taua foi o fautuaga lea 

mulimuli mai o le mea lea e manatu tele i le tatou Tulafono Tau Faaofi e pei 

ona saunoa nisi o sui matutua e le fou foi le talanoaina o Tulafono Tau Faaofi 

faapenei. O le mea lea ua i ai le manatu o le a lafo ia i le Minisita e ana le 

Tulafono se i aumai sana faamalamalamaga. Ia se i tulai mai le sui usufono 

mo Faasaleleaga 5 pe…  

  Afioga Peseta Vaifou Tevagaena (Faasaleleaga 5):  Lau Afioga i le 

Fofoga Fetalai leai na ua manaia le tofa a lau Afioga o le ala foi lea e tau 

tulai atu ai e faatu le lafo ae pasi loa le tatou Tulafono. Ua malilie lenei itu 

ma lou faaaloalo lava.  

 

  FOFOGA FETALAI:  Ia faafetai. Se i tulai mai lau Afioga i le Sui 

Palemia, ia o lea ua tele lava ina manino mea uma.  

 

  Afioga Hon TUALA TEVAGA IOSEFO PONIFASIO:  Malo faafetai. 

Ou te iloa o lea ua faafofoga le Maota nei e tusa ai foi ma tuleiga ma 

saunoaga matagofie e agai i lenei Tulafono Tau Faaofi. E matau atu foi lou 

sui ua suiga malie uma tulaga e pei ona saunoa i ai Sui. O tulaga o nisi foi 

sa saunoa mai e le i aumaia se auala foi lea o le faafesili ae na saunoa mai 

lava le sui i lona lagona i le tulaga e lelei ai le Tulafono pe lelei ai foi le tapaa 

ma tulaga o aafiaga o le tapaa.  

  E i ai le manatu lau Afioga i le Fofoga Fetalai o le a avea ia saunoaga uma 

a sui usufono mamalu o le Fono e fai ma tali, e tusa o lea ua toe tali lava 

tatou ia tatou ae nao le momoli atu o le agaga faafetai, maualuga le matagofie 

o le tofa faapea ona sasaa mai i totonu o le tatou Fono i le aso. O lea tatou 

iloa ma tou silafia tulaga uma o loo iai lenei oloa o le tapaa. E le o le 

naunauga o le tatou Malo ni tupe ae o le naunauga o le tatou Malo ina ia 

faapaleni ia mafuaaga ma e alagatatau ai ona fuafua lelei se siitaga e 

talafeagai mo le tau o le soifuaga ua tatou iai aemaise foi o le fua i le soifua 

maloloina, fua i faamai, fua i le aiatatau, fua i tupe maua ma nisi uma tulaga 

e pei ona saunoa iai sui mamalu.  

  O le agaga lea e momoli atu ai le faafetai ae pasia loa le tatou Tulafono ae 

se i ao tupe a le tatou Malo. Soifua ia. Faafetai lau Afioga i le Fofoga Fetalai.  

 

  Na faamaonia le lafo ma faitauina le Tulafono Tau Faaofi o Teuteuga o le 

Tulafono o Fua Faatatau o Lafoga o Oloa e Gaosia i le Atunuu 2023 i lona 

faitauga faalua. 

 

 

TULAFONO TAU FAAOFI O TEUTEUGA O LE TULAFONO O 

FUA FAATATAU O LAFOGA O OLOA E GAOSIA I LE ATUNUU 

2023 – iloiloga auiliili 

 

  FOFOGA FETALAI: E tusa ai ma Tulafono Tumau 104, e amata le 

Iloiloga Auiliili i le Fuaiupu 2. 

 

FUAIUPU 2: Ua teuteuina le Faamatalaga. 

 

  Faamaonia. 

FUAIUPU 3: Teuteuga faatupulaia. 

 

  Faamaonia. 

 

 

 

FUAIUPU 1 MA LE IGOA: 

FUAIUPU 1: Igoa puupuu ma le amataga. 

IGOA:  Tulafono o Teuteuga o le Tulafono o Fua Faatatau 

o Lafoga o Oloa e Gaosia i le Atunuu 2023. 

 

  Faamaonia. 

 

 

 

  Na faagasolo le Tulafono Tau Faaofi o Teuteuga o le Tulafono o Fua 

Faatatau o Lafoga o Oloa e Gaosia i le Atunuu 2023 e aunoa ma se 

Teuteuga. 

 

 

TULAFONO TAU FAAOFI TEUTEUGA O LE TULAFONO O FUA 

FAATATAU O LAFOGA O OLOA E GAOSIA I LE ATUNUU 2023 – 

faitauga faatolu 

 

  FOFOGA FETALAI:  Ou te tapa le Afioga i le Minisita o Tiute ma Tupe 

Maua. 

 

  Afioga Hon TUALA TEVAGA IOSEFO PONIFASIO:  Lau Afioga i le 

Fofoga Fetalai ou te faatu le lafo,   Ina ia faitauina nei le Tulafono Tau Faaofi 

o Teuteuga o le Tulafono o Fua Faatatau o Lafoga o Oloa e Gaosia i le 

Atunuu 2023 i lona faitauga faatolu.  

 

  Faaluaina e le Minisita o Faatoaga ma Faiga Faiva. 

 

  Na faamaonia le lafo ma faitauina le Tulafono Tau Faaofi ma faapea ona 

pasia le Fono Aoao Faitulafono. 

 

  FOFOGA FETALAI:  Ia, talu ai e i ai a tatou galuega tuua, ua i ai foi le 

manatu i lenei aso ua saunoa foi le Taitai o le Maota, ia ua leva ona 

faaaaogagase le tatou Maota i lena 3 vaiaso ua mavae atu.  

  O le mea lea ua i ai le manatu o le Nofoa e tele tatou galuega o totoe ae 

tatou talosia ia le alofa o le Atua e avatu le soifua o le Palemene ma lo outou 

mamalu ma le atunuu, i se aso o lumanai o le a faagasolo ai ma faamaea a 

tatou galuega.  

 

  Susuga Hon Laauli Leuatea Polataivao Fosi:  Lau Afioga i le Fofoga 

Fetalai, pe maua se avanoa faamolemole.  

 

  FOFOGA FETALAI:  Ia se i tulai mai le Minisita o Faatoaga.  

 

  Susuga Hon Laauli Leuatea Polataivao Fosi:  Faafetai mo lou avanoa 

lau Afioga i le Fofoga Fetalai. E manatu o lea ua tatou suni a tau i le tini i 

lenei aso, ua tatou taunuu foi i le tuanuuga e pei ona ou matau atu ona amata 

saunoa faaiu lau Afioga i le Fofoga Fetalai i le tauavameaina o le tatou 

galuega i lenei foi taimi umi na tatou tauavamea mai ai ua pasi le tala o le 

tupe. Ua tatou tulalata ina pasi lenei Tulafono taua ua maea nei. Ae ua ou 

tulai a ma le ava ma le faaaloalo i lau Afioga i le Fofoga Fetalai, e leai se 

agaga e sosofa le tofa a lau Afioga i le Fofoga Fetalai, pe i ai se agaga e 

luitauina lau pule tutoatasi o le faasoasoaina o mataupu o le tatou Maota.  

  Ae na ona ou valuvalusia pea o aa o le fau i lau Afioga, ona o se mataupu 

e ta te nofo atu lava e le o nofo lelei e uiga i le lafo faatu foi a le tatou 

Palemene i le saunoaga Faa-Minisita foi a le Afioga i le Tamaitai Palemia. 

O le ala lea o lou faalatalata atu i lau Afioga i le Fofoga Fetalai. E le o utuva 

le amusia ma le tele pea o tala ia au ma si au fanau i le mataupu lenei, ma e 

le i faia foi se tala ma se upu e uiga i le faamalamalamaga o le mataupu lenei. 

Ua ou manatu ai lau Afioga i le Fofoga Fetalai na ona fesili atu lava i le tofa 

i lau Afioga i le Fofoga Fetalai, a manino a le mata o le vai ona toa lea o le 

tai i le faafofoga mai o Samoa leaga o lea ua fofola le tatou fala i le Maota. 

E le tatau foi ona faia a tatou lafo ma le faataunuu. Ae na ona ou tatalo atu i 

lau Afioga i le Fofoga Fetalai i sou finagalo i se taimi e aumai ai le mataupu 

lenei, se i avatu foi sata pitolaau ona manino lea o le mata o le vai. Ua savea 

fua le maaveavelefua i si au fanau ma e uma na aafia, a o lenei lava ta te 

nofonofo ma talitalimalu upu ma tala o lo o faagasolo pea le amusia, faitioina 

ma le sauaina. 

  O le tatalo lea lau Afioga i le Fofoga Fetalai ae faamalo atu mo le usuia o 

le tatou Fono i lenei aso ma lou agaga faaaloalo. 

 

  FOFOGA FETALAI:  Ia malo saunoa i lau Afioga i le Minisita o Faatoaga 

ma Faigafaiva ona o lou finagalo foi ua folasia mai i le Maota ia ou te 

faamalulu atu i lau Afioga ma lou finagalo faaalia. Ia talu ai e pei ona 

faafofoga mai e tele tatou galuega tuua ia e le i faagasoloa ona o le manatu 

foi i le faaaogagase o le Maota lea ua mafua ai ona tatou tolopo i le aso lenei. 

Ae o lena tou te silasila ifo i le tatou pepa o galuega e fai a si tele o tatou 

galuega aemaise lava o tatou lipoti ia o le Matagaluega 2019/2020 ma le 

2020/2021 o lea e taatia i luga o le Laulau-a-Fono pe a ma le 70 monatupu 

ia tatou pepa ma tatou galuega o loo totoe.  

  E i ai a le manatu o le nofoa o lo o i luga lava i le faagasologa o tatou pepa 

o le galuega ae iai foi le manatu e iai a le faamoemoe le nofoa ina ia 

faagasolo tatou lipoti tuua ia ona sa tatau ona faatino le Nofoaiga talu ao lea 

ua iai le manatu e faagasolo muamua ona tatou oo a lea i le mataupu e pei 

ona iai totonu o le tatou pepa o le galuega. 

  O le ala lea o le faamalulu atu i lau Afioga i le Minisita e le mafai ona 

faataatia tatou galuega faataatitia o le Maota, ona talu ai o lo o taumafai lava 

e faasolo tatou galuega tuua ina ia faapena ona faamaeaina ma faagasolosolo 

ai lava tatou galuega, ae o lo o i totonu lava o le tatou pepa o le galuega tatou 

talosia le tatou aso Fono o lumanai ma le agaga faaaloalo. 

 

  Afioga Hon FIAME NAOMI MATAAFA:  Lau Afioga… 

 

  FOFOGA FETALAI:  Se i tulai mai lau Afioga i le Tamaitai Palemia.  

 

 

LAFO MO LE TOLOPOINA 

 

  Afioga Hon FIAME NAOMI MATAAFA:  Faafetai lava mo le avanoa 

ua maua lou finagalo e faamuta loa le tatou galuega i lenei aso. Atonu a 

faapena ona toe faaauau le tatou fonotaga e tusa ai ma le Polokalame o Fono 

a le Palemene ona tatou faaauau lea. A faapea e talafeagai mo lou finagalo 

ou te faatuina atu le lafo.   Ia suia a tatou taimi faigaluega ae tatou manava 

loa e fai se tatou malologa faafetai.  

 

  Faaluaina e le Sui Palemia. 

 

  Na faamaonia le lafo. 

 

  FOFOGA FETALAI:  Ua i ai le manatu ua maea le tatou galuega sa 

faatulaga mo lenei aso, e ui ina o lo o i ai tatou Lipoti ma Tali a le Malo. e 

le i iloiloina, ae manatu foi, ua leva ona faaaaogagase le paia o le Palemene 

i le Fono o le Tala o le Tupe e pei ona pasia i le vaiaso ua tuanai. 

  E i ai foi le talitonuga, e tele galuega o feagai ma le Faigamalo ona o lea 

ua pasia le Tala o le Tupe. E tele foi galuega ua faasee atu mo Komiti Faa-

Palemene, e manaomia foi se taimi e iloilo ai ma toe lipoti mai e tusa ma 

Tulafono Tumau.  

  O le mea lea, o le a fai se tatou malologa, e le uma le fai aso o le Alii, ae 

ua faamalo faafetai le usufono i lenei aso i le paia o le tatou Maota. 

  Faafetai i le tapuagai a Ofisa Sili o Pulega ma Faalapotopotoga Tumaoti a 

lo tatou Malo, aemaise si o tatou atunuu o tapuaia mai o tatou faiva. 

  Ae tatou te le i tolopo, ou te talosaga atu i le sui usufono mo Vaimauga 1, 

e saunia se tatou tatalo. 

 

 

  Na tolopo Taualumaga a le Fono Aoao Faitulafono i le itula e 12:36 i le 

aoauli seia aulia le Aso Lua 22 o Aokuso 2023 i le itula e 9:30 i le taeao. 


